
Hierdie bediening beywer hom vir gehoorsaamheid aan die opdrag wat Jesus aan Sy dissipels gegee het soos getuig word in Matteus 28:18-20: “18Jesus kom toe nader en sê vir hulle: ‘Aan my is alle mag gegee in die hemel en op die aarde. 19Gaan dan na al die nasies toe en maak die mense My dissipels: doop hulle in die Naam van die Vader en die Seun en die Heilige Gees, en 20leer hulle om alles te onderhou wat Ek julle beveel het. En onthou: Ek is by julle al die dae tot die voleinding van die wêreld.’” 
1.1.1 Die twee grootste doelwitte is as volg:
1. Om mense sekerheid van geloof te gee sodat hulle die werking van die Heilige Gees in hulle lewens kan ervaar om sodoende lig vir die wêreld te kan wees deur die genade van Jesus Christus.

2. Om evangeliste toe te rus met apologetika om die Evangelie beter te kan verkondig. Apologetika verwys na die metodiek om die evangelie verbaal te kan verdedig.

Voorstelle of versoeke kan gerig word aan: matthew28@matthew28.co.za. ‘n Elektroniese weergawe van hierdie werkstuk asook van ander werkstukke kan verkry word op : www.matthew28.co.za
Daar word geen kopiereg op hierdie werkstuk voorbehou nie, dus kan u dit met vrymoedigheid versprei en/of gebruik in die proses om die Evangelie van Jesus Christus te verkondig. Al vereiste is dat die werkstuk as ‘n eenheid behoue bly, geen veranderinge daaraan aangebring word nie en die Matteus 28 Bediening se webtuiste, www.matthew28.co.za vermeld word. Die werkstuk mag nie te koop aangebied word sonder die toestemming van die Matteus 28 Bediening nie.
Indien u wel ‘n donasie vir hierdie werkstuk wil maak kan u by u plaaslike Christelike gemeente ‘n donasie maak.

Die Feeste van die Here
Buiten die offers wat deur die Here ingestel is, en duidelik deur die Lam vervolmaak is, het die Here ook feeste ingestel. Hierdie feeste wat vandag nog gevier word, help ons vandag om die eenheid in die Woord van God raak te sien en ook om kontinuïteit daar te stel sodat ons kan uitsien na die wederkoms van die Messias.

Die Here het verskeie feeste ingestel waardeur belangrike mylpale, wat bereik is, herdenk word. Met die verloop van tyd het die Here outentiek die feeste in vervulling laat kom sodat ons die parallelle en kontinuïteit kan raaksien en sodoende kan glo in die Woord van God. So ook het die offers in vervulling gekom deur die Lam wat geslag is. Indien mooi hieraan gedink word, besef ‘n mens dat daar geen ander sekte, geloof of leerstelling is wat hierdie kontinuïteit daar kon stel nie. Die ooglopende rede is dat daar nie ‘n transendentale en teïstiese (God wat geskep het en steeds betrokke is by Sy skepping) God agter dit staan nie. Weereens het die Here, deur Sy genade, tot ons redding getree deur Sy Woord.

Howard en Rosenthal wys daarop dat daar sewe jaarlikse feeste is. Paasfees en die Fees van Ongesuurde Brood is eerste ingestel, reeds voor die uittog uit Egipte. Die Fees van Ongesuurde Brood was die eerste van die drie jaarlikse pelgrimsfeeste. Gedurende drie van die sewe jaarlikse feeste (die Fees van Ongesuurde Brood, Weke, en Tabernakels) moes alle Joodse mans voor die Here verskyn by die Tempel (Eksodus 23:14-17; 34:18-23; Deuteronomium 16:16; 2 Kronieke 8:13). Dit is gedurende een van hierdie pelgrimsfeeste, die Fees van Ongesuurde brood, wat die Messias (12 jaar oud) gesorg het vir groot opwinding (41, p66).

Lukas 2:42-47: “42Toe Hy twaalf jaar oud was, het hulle weer soos gebruiklik daarheen gegaan vir die fees. 43En toe die feesdae verby was, het sy ouers die terugreis begin, maar die Kind Jesus het in Jerusalem gebly sonder dat hulle dit geweet het. 44Omdat hulle gedink het Hy is by die reisgeselskap , het hulle ‘n dag lank gereis voordat hulle Hom onder die familie en bekendes begin soek het. 45Toe hulle Hom nie kry nie, het hulle omgedraai na Jerusalem toe op soek na Hom. 46Na drie dae het hulle Hom by die tempel gekry waar Hy tussen die geleerdes sit en na hulle luister en hulle uitvra. 47Almal wat Hom gehoor het, was verbaas oor sy insig en sy antwoorde.”
In Levitikus 23, ongeveer 1200 jaar voor Christus, word vertel van die feeste van die Here. Let asseblief noukeurig op hoe dit direk verband hou met Jesus, die Messias, die Lam, die Bruidegom, die Rots wat dit volmaak in vervulling gebring het:

2. Paasfees (Pesach)

Levitikus 23:5: “Op die veertiende van die eerste maand teen skemer moet julle die paasfees vier tot eer van die Here.”
Howard en Rosenthal wys daarop dat Paasfees ‘n belangrike boodskap vir vandag inhou. Dit vorm die primêre agtergrond om die gebeure in die Bokamer (die instelling van die Nagmaal deur Jesus) te verstaan, die simboliek agter die Tafel van die Here en ook die betekenis van die dood van die Messias (41, p49).

In Eksodus 12 word die paasfees verbind aan die nag toe die Here die eersgeborenes van Israel uit Egipte van die dood gered het (tiende plaag) en die volk uit slawerny bevry het. Die lam moes geslag word en sy bloed is gesmeer aan die deurkosyne om sodoende die huis te red teen die toorn van die Here. Hierdie gebeurtenis is herdenk deur die paasfees.

Eksodus 12:13-14: “13Die bloed aan die huise waarin julle is, sal ‘n teken wees: waar Ek die bloed sien, sal Ek die huis oorslaan, en die vernietigende slag waarmee Ek Egipte gaan tref, sal julle nie tref nie. 14Hierdie dag moet vir julle ‘n gedenkdag wees. Julle moet dit as ‘n fees vier tot eer van die Here vier. Vir julle nageslag moet dit ‘n vaste instelling wees wat hulle moet vier.”
Die onskuldige lam het ingestaan vir die hele gemeente sodat die Here se oordeel oor hulle beweeg (For the Lord’s judgement to “pass over” them (41,p50)). 

Eksodus 12:8: “Nog dieselfde dag moet julle die vleis eet. Julle moet dit gebraai eet, saam met ongesuurde brood en bitter kruie.”  

Die lam moes jonk wees wat gewys het op sy onskuld, en hy moes ook gebraai word wat gewys het op die oordeel van God wat op die lam gekom het in plaas van op die gelowiges. Die ongesuurde brood (Matzah) is geëet wat gewys het op die volmaaktheid van die offer. Die ongesuurde eienskappe het ook dikwels gewys op sonde. Die bitter kruie is geëet om ‘n mens te herinner aan die lyding wat die lam deurgemaak het (41, p51).

Die Here het opdrag gegee dat paasfees elke jaar op die veertiende dag van die Hebreeuse maand, Nisan (Maart-April), gevier moet word. Dit is die dag wat die Here Sy volk uit Egipte gered het (Eksodus 12:6; Levitikus 23:5; Numeri 9:3; 28:16). Die Here se verlossingswerk was so magtig dat Israel se religieuse kalender vir ewig verander het. In herinnering tot hierdie wonderlike verlossing het die maand Nisan (oorspronklik bekend as Abib voor die Babiloniese wegvoering, Eksodus 13:4; 34:18) die eerste maand geword in die Hebreeuse kalender (Eksodus 12:2; Numeri 9:5; 28:16) (41, p50).

Hierdie fees is dus gevier vanaf die tyd toe die Israeliete uit Egipte getrek het (Numeri 9:1-14), ongeveer 1500 jaar v.C. Dit is ook nog steeds gevier tydens Christus se bediening op aarde. Die apostel Johannes getuig in Johannes 11:55-56 as volg: 

“55Die paasfees van die Jode was naby. Baie mense het voor die paasfees van die platteland af na Jerusalem toe gegaan om hulle te reinig. 56Hulle het daar na Jesus gesoek en waar hulle in die tempel gestaan het, vir mekaar gesê: ‘Hoe dink julle? Hy sal seker nie fees toe kom nie, of hoe?’”

Hoe wonderlik is dit om te besef dat Jesus tydens paasfees gekruisig is! Hy is die Lam wat geslag is om versoening te doen vir ons sondes. Jesus het Self die Nagmaal ingestel, met die aanvang van paasfees, en sodoende die lam wat tydens die fees geëet is, met die brood wat gebreek moet word vervang. Paasfees na Christus word dan ook gevier met drie ongesuurde brode (Matzah) waarvan die middelste een gebreek word. Dit verwys na die Drie-Eenheid van God, Vader-Seun-Heilige Gees. Die middelste een word gebreek wat verwys na Jesus se liggaam wat verskeur is.

Matteus 26:17-19: “17Op die eerste dag van die fees van die ongesuurde brood kom die dissipels na Jesus toe en vra: ‘Waar wil U hê moet ons gaan regmaak vir U om die paasmaaltyd te eet?’ 18Jesus het geantwoord: ‘Gaan in die stad na so en so toe en sê vir hom: ‘Ons Leermeester sê: My tyd is naby. In jou huis wil Ek saam met my dissipels die paasmaaltyd hou.’ 19Die dissipels het gemaak soos Jesus aan hulle opgedra het, en die paasmaaltyd voorberei.” 

Matteus 26:26-29: “26En terwyl hulle eet, het Jesus brood geneem en die seën gevra. Daarna het Hy dit gebreek en vir sy dissipels gegee met die woorde: ‘Neem, eet; dit is my liggaam.’ 27Toe neem Hy ‘n beker, en nadat Hy die dankgebed uitgespreek het, gee Hy dit vir hulle en sê: ‘Drink almal daaruit, 28want dit is my bloed, die bloed waardeur die verbond beseël word en wat vir baie vergiet word tot vergewing van sondes. 29Ek sê vir julle: Van nou af sal Ek nie weer van hierdie wyn drink nie tot op die dag wanneer Ek saam met julle die nuwe wyn in die koninkryk van my Vader sal drink.’”
Eksodus 12:5-6: “5Dit moet ‘n jaaroud rammetjie wees, sonder liggaamsgebrek, ‘n skaap of ‘n bok. 6Julle moet hom goed oppas tot die veertiende van hierdie maand, en dan moet die hele gemeente van Israel teen laat middag slag.”
Merk op dat die lam sonder liggaamsgebrek moes wees (Jesus volmaak), die datum wanneer hy geslag moes word baie duidelik bepaal is (Jesus op Nisan 14 gekruisig), en dat die lam juis laatmiddag geslag moes word (Jesus sterf aan die kruis teen laat middag).

Keith Khodadad het die Lam in perspektief gebring soos volg: Die Pelgrims het in Jerusalem aangekom ongeveer ‘n week voor die fees. Elke familie het ‘n lam gekies op die tiende van die maand Nisan. Hulle het dan hierdie lam na die beamptes by die Tempel geneem om ondersoek te word. Indien die lam sonder liggaamsgebrek verklaar is, is die lam geoffer op die veertiende dag van die maand. As Christen kan mens duidelik die voorafskaduwing  van die offer van Christus raaksien. Die Lam van God het na Jerusalem toe gegaan op Palmsondag, dieselfde dag wat die Jode hulle Paaslam moes kies. Hy is gebring voor die regterstoel  van Pontius Pilatus en Herodus. Na ondersoek het hulle Hom sonder gebrek verklaar. “14Julle het hierdie man voor my gebring as ‘n opruier van die volk. Nou het ek in julle teenwoordigheid die saak ondersoek, en ek het in hierdie man geen grond gevind vir die aanklag wat julle teen hom inbring. 15Herodus ook nie, want hy het hom na ons toe teruggestuur. Hy het beslis niks gedoen wat die dood verdien nie.” (Lukas 23:14-15). Dus, na hierdie publieke bevestiging deur die beamptes van die volk tot Sy onskuld, is die Lam van God oorgelewer om gekruisig te word en het Hy Sy versoeningsbloed op daardie selfde dag gestort, heel moontlik op dieselfde uur wat die Paaslam geoffer is (43, p17).

Matteus 27:45-54: “45Van twaalfuur af het daar duisternis oor die hele land gekom, en dit het tot drie-uur geduur. 46Teen drie-uur het Jesus hard uitgeroep: ‘Eli, Eli, lemá sabagtani?’ Dit is: My God, my God, waarom het U My verlaat? 47Party van dié wat daar gestaan het, het dit gehoor en gesê: ‘Hy roep vir Elia.’ 48Een van hulle hardloop toe gou, vat ‘n spons en maak dit vol suur wyn en hou dit op ‘n stok vir Hom om te drink. 49Maar die ander sê: ‘Wag, laat ons kyk of Elia hom kom red.’ 50Jesus het weer hard uitgeroep en die laaste asem uitgeblaas. 51Op daardie oomblik het die voorhangsel van die tempel van bo tot onder middeldeur geskeur. Die aarde het geskud, en die rotse het uitmekaar gebars. 52Grafte het oopgegaan, en baie gelowiges wat dood was, is opgewek, 53en hulle het uit hulle grafte uitgegaan. Na Jesus se opstanding het hulle in die heilige stad gekom, waar hulle aan baie mense verskyn het. 54Toe die offisier en die soldate wat saam met hom vir Jesus bewaak het, die aardbewing sien en die dinge wat gebeur, het hulle baie bang geword en gesê: ‘Hierdie man was werklik die Seun van god.’”
Ironies is dat hierdie selfde soldate in ‘n haas was om die gekruisigdes van die kruise af te verwyder om sodoende nie die belangrike sabbatdag te ontheilig nie, sonder om te besef dat die Verlosser Self, waaroor die hele paasfees gaan, reg voor hulle aan die kruis hang!

Johannes die apostel getuig as volg: Johannes 19:31-37: “31Dit was Vrydag en die Jode wou nie hê dat die liggame op die sabbatdag aan die kruis moet bly nie, want daardie sabbatdag was ‘n groot dag. Daarom het hulle vir Pilatus gevra dat die mense wat gekruisig is, se bene gebreek en die liggame weggevat moes word. 32Toe het die soldate gekom en die bene van die eerste een gebreek en ook dié van die tweede een wat saam met Jesus gekruisig is. 33Toe hulle egter by Jesus kom en sien dat Hy al klaar dood is, het hulle nie sy bene gebreek nie. 34Maar een van die soldate het met ‘n spies en sy sy gesteek, en daar het dadelik bloed en water uitgekom. 35Hy wat dit gesien het, lê daarvan getuienis af, en sy getuienis is waar. Hy weet dat hy die waarheid praat, sodat julle ook kan glo. 36Dit het gebeur sodat die Skrif vervul kan word: ‘Geen been van Hom sal gebreek word nie.’ 37En vêrder sê die Skrif op ‘n ander plek: ‘Hulle sal Hom sien vir wie hulle deurboor het.’”
In bostaande vers 31 word verwys na Vrydag wat die kruisiging plaasgevind het. Daar bestaan egter verskille onder skrifgeleerdes of dit wel Vrydag was. In die oorspronklike Grieks word verwys na “Die dag van voorbereiding” en nie Vrydag nie. Sommige Bybel vertalers het dit as Vrydag geïnterpreteer omdat dit die sabbatdag voorafgegaan het. Die weeklikse sabbat wat op die sewende dag val is Saterdag. Die logiese afleiding wat gemaak is, is dat Nisan 14 daardie jaar op Vrydag geval het want daar word gesê dat die volgende dag sabbat was. Laasgenoemde kon die drie dae wat Jesus Self voorspel het dat Hy dood sou wees nog steeds verklaar omdat Vrydag, Saterdag tot Sondag (wanneer Hy uit die dood opgestaan het) steeds oor drie dae gestrek het.

Die King James weergawe gee dieselfde Johannes 19:31 as volg: “The Jews therefore, because it was the preparation, that the bodies should not remain upon the cross on the sabbath day, for that sabbath day was an high day, besought Pilate that their legs might be broken, and that they might be taken away.” (Die bene van die gekruisigdes is gebreek sodat hulle nie meer hulleself met hulle bene kon opstoot teen die kruis om behoorlik asem te haal nie.)

Indien in gedagte gehou word dat die eerste en laaste dae van die fees van ongesuurde brood ook as sabbatte beskou is en dit dus nie noodwendig op die sabbat van die weeklikse sewende dag geval het nie, kan duidelikheid verkry word. Die Dyk Bybel verduidelik as volg:

Die spesiale sabbat waarna verwys word in Johannes 19:31 kon gestrek het vanaf sonsondergang op Woensdag tot sonsondergang op Donderdag (44, p118 NT). Dit was, met ander woorde, Nisan 15. Die eerste dag van die fees van ongesuurde brood wat as sabbat beskou is. Die Dyk Bybel verduidelik die chronologiese gevolg van die gebeure as volg: Judas het Jesus verraai en Hy is gearresteer vroeg die Dinsdag-aand. Jesus se verhoor het deur die nag van Dinsdag plaasgevind asook vroeg Woensdag-oggend. Die Kruisiging het Woensdag (Nisan 14) plaasgevind en Jesus is ongeveer teen sonsondergang, Woensdag, begrawe. Woensdag sonsondergang tot Donderdag sonsondergang was die belangrike sabbat en nie die normale weeklikse sabbat nie (44, p32 NT). Om by te voeg, indien ons oor die Messiaanse realiteit in die Feeste van die Here besin, besef die gelowige dat Jesus ons Eerste Vrug is na die ewige lewe (meer hieroor later in die dokument). Die eerste gerf graan van die nuwe oes (nuwe era) is na die priester by die Tempel gebring as ‘n offer. Jesus is die Offer wat vir ons sondes gebring is. Dit het die nuwe era, die nuwe verbond, ingelei. Jesus het op die Fees van Eerste Vrugte uit die dood opgestaan. Laasgenoemde fees het oor Nisan 16/17 geval. Sou ‘n mens verstaan dat Jesus gedurende die vroeë oggend van  Nisan 17 uit die dood opgestaan het (nadat die offer gebring is op Nisan 16), is dit moontlik dat die kruisiging (Nisan 14) op ‘n Donderdag kon geval het (sien die skets op die volgende bladsy vir ‘n uitbeelding van hoe die gebeure moontlik oor die weeksdae kon geval het). Die belangrike egter, is die feit dat Jesus wel op Paasfees gekruisig is (soos honderde jare voor die tyd al gevier is) en sien asseblief die res van die dokument hoe Jesus hierdie profetiese feeste volmaak volbring het.
Matteus 28:1-6: “1Na die sabbatdag, toe dit die Sondag-môre begin lig word, het Maria Magdalena en die ander Maria na die graf gaan kyk. 2Skielik was daar ‘n geweldige aardbewing. ‘n Engel van die Here het van die hemel af gekom, na die graf toe gegaan, die klip weggerol en daarop gaan sit. 3Sy voorkoms was so blink soos weerlig en sy klere so wit soos sneeu. 4Van skrik vir hom het die wagte gebewe en soos dooies geword. 5Toe sê die engel vir die vroue: ‘Julle moet nie bang wees nie. Ek weet julle soek Jesus wat gekruisig is. 6Hy is nie hier nie, want Hy is uit die dood opgewek, soos Hy gesê het. Kom nader en kyk: daar is die plek waar Hy gelê het.’”

3. Fees van Ongesuurde Brood (Hag Hamatzot)

Levitikus 23:6-8: “6Op die vyftiende van dieselfde maand begin die fees van ongesuurde brood tot eer van die Here. Sewe dae moet julle ongesuurde brood eet. 7Op die eerste dag moet julle ‘n gewyde byeenkoms hou: julle mag dan geen werk doen nie. 8Sewe dae lank moet julle offers aan die Here bring. Die sewende dag moet julle weer ‘n gewyde byeenkoms hou, en niemand mag werk nie.”
Soos wat Paasfees getuig van die Here se dood op Golgota – en dit doen ook so, hard en duidelik – so getuig die Fees van Ongesuurde Brood van die feit dat Sy fisiese liggaam, in die graf, nie die ontbinding van die dood sal ondergaan nie (41, p 19).

Die Fees van Ongesuurde Brood is ‘n herinnering van die Here se verlossing wat Hy bewerkstellig het vanuit die verdrukking in Egipte. Toe die Israeliete uit Egipte getrek het, was daar nie tyd vir brood om te rys nie. Die Here het dus opdrag gegee:

“Jy mag nie brood met suurdeeg in eet nie, maar sewe dae lank moet jy ongesuurde brood eet. Dit is brood wat herinner aan jou swaarkry, en jy moet jou lewe lank dink aan die dag waarop jy uit Egipte weg is: hoe haastig jy daar weg is.” Deuteronomium 16:3

Omdat die twee feeste: Paasfees en Fees van Ongesuurde Brood direk na mekaar gevier is, is hulle gereeld saamgevoeg as ‘n 8-dae fees en na verwys as “Die agt-dae van Paasfees”. Gedurende die tyd van die tweede tempel, met ander woorde, ook die tyd wanneer Jesus op die aarde was, is al die agt dae soms ook verwys na die Fees van Ongesuurde Brood. Sien Lukas 22: 1 en 7:

Lukas 22:1-2: “1Die fees van ongesuurde brood, wat pasga genoem word, was naby. 2Die priesterhoofde en die skrifgeleerdes wou Jesus uit die weg ruim, maar omdat hulle bang was vir die volk, het hulle nog gesoek na ‘n manier om dit te doen.”
Lukas 22:7-8: “7Die dag van ongesuurde brood, waarop die paaslam geslag moes word, het aangebreek. 8Jesus stuur toe vir Petrus en Johannes vooruit met die opdrag: ‘Gaan berei die paasmaaltyd vir ons voor dat ons dit kan eet.’”
Suurdeeg (Engels: leaven, of gis) staan in Hebreeus bekend as hametz. Dit beteken letterlik “suur”. Dit word gebruik om fermentering te veroorsaak, veral in brooddeeg. Soos die gis die brooddeeg versuur ontstaan klein lug borreltjies wat veroorsaak dat die deeg rys. Suurdeeg is in die Bybelse tyd beskou as verteenwoordigend van die mens se sonde (Matteus 16:6,11; Markus 8:15; Lukas 12:1; Galasiërs 5:9). Daarom is daar gedurende die Fees van Ongesuurde Brood geen suurdeeg (soos brood en broodrolletjies) geëet of selfs in die huis toegelaat nie (41, p66-67).

Deuteronomium 16:4: “Sewe dae lank mag daar in jou hele gebied geen suurdeeg wees nie…” 

Selfs hedendaagse Joodse families, wat hierdie fees onderhou, begin reeds weke voor die Fees van Ongesuurde Brood met voorbereiding. Hulle huise se mure word gewas en geverf, kookgereedskap word skoongemaak, klere word gewas met sakke omgedop, matte word skoongemaak, stofsuiersakke word weggegooi en spesiale disse word voorberei vir die fees. Die aand voor die fees sal die pa van die huis die Bedikat Hametz uitvoer. Dit is die “Soek vir Suurdeeg” seremonie. Die ma van die huis sal, voor die seremonie, ‘n paar stukkies brood op strategiese plekke in die huis plaas sodat daar iets is om te vind. Die pa sal dan, in kerslig en gevolg deur die kinders, met ‘n houtspaan in die een hand en ‘n verestoffer in die ander hand, van kamer-tot-kamer begin soek vir die brood. Die brood wat gevind word, word dan in die houtspaan ingevee. Aan die einde van die soektog word die houtspaan, die brood en die verestoffer in ‘n sak gesit, of in ‘n lap toegedraai. Dit word dan met ‘n tou vasgebind en eenkant gesit om die volgende môre verbrand te word (41, p67).

Soos met die ander feeste van die Here (Levitikus 23), word die profetiese realiteit van die Fees van Ongesuurde Brood gevind in die werk van die Messias. Paasfees wys op die versoeningsdood van die Messias as die Lam en die Fees van Ongesuurde Brood wys op die begrafnis van die Messias. Die fees van Die Begin van die Graanoes wys op die opstanding van die Messias.

Normaalweg is diegene wat die kriminele dood gesterf het ook ‘n kriminele begrafnis gegee. Die profete het die dag voorspel dat die Messias geoffer sou word vir die mens se sonde. Hy sou die Lam wees wat deur God geoffer sou word as die finale offer.

In Jesaja 53:4 lees ons een van die meer as driehonderd Messiaanse profesieë. Ongeveer 700 jaar voor Christus is as volg geprofeteer: “Tog het hy óns lyding op hom geneem, óns siektes het hy gedra. Maar ons het hom beskou as een wat gestraf word, wat deur God geslaan en gepynig word.”
Die profete het egter ook voorspel aangaande die Messias se besonderse begrafnis. Jesaja het as volg geprofeteer: “Hy het ‘n graf gekry by goddeloses, hy was by sondaars in sy dood al het hy geen misdaad gepleeg nie en al was hy nooit vals nie.”
Die Messias is tereggestel as ‘n misdadiger maar God het nie toegelaat dat Sy liggaam buite die stad op ‘n vuilgoedhoop gegooi word nie. Die Messias is gerespekteer tydens Sy begrafnis want Hy was volmaak, ‘n sondelose (sonder suurdeeg) offer. Hy het gesterf nie as gevolg van Sy eie oortredings nie (Hy was onskuldig), maar vir ons sin (ons is skuldig). Daarom het die Here die Messias gerespekteer deur Hom ‘n ryk man se graf te gee. Die Messias is begrawe in die graf van Josef van Arimatea.

Matteus 27:57-60: “57Laat die middag het daar ‘n ryk man aangekom. Dit was Josef van Arimatea, wat self ook ‘n volgeling van Jesus was. 58Hy het na Pilatus toe gegaan en die liggaam van Jesus gevra, en Pilatus het beveel dat dit vir hom gegee moet word. 59Josef het die liggaam geneem en dit in skoon linne toegedraai 60en dit daarna neergelê in sy eie nuwe graf wat hy in die rots uitgekap het. Hy het ‘n groot klip voor die ingang van die graf gerol en weggegaan.”
Howard en Rosenthal wys ook daarop dat daar egter nog vêrdere besondersheid is met betrekking tot die begrafnis van die Messias. Dit is dat Sy liggaam nie sou terugkeer na stof nie. Ongeveer een duisend jaar voor Christus het koning Dawid soos volg geprofeteer met betrekking tot die Messias: “want U sal my siel aan die doderyk nie oorgee nie; U sal nie toelaat dat u gunsgenoot verderwing sien nie.” Psalm 16:10 (1953 vertaling) (tydperk bygevoeg). Dawid het hier duidelik nie op homself geprofeteer nie. Dawid se liggaam is afgebreek, sy graf is na verwys vir amper 3000 jaar. Alle mense se liggame keer weer terug na stof.

Genesis 3:19: “net deur harde werk sal jy kan eet, totdat jy terugkeer na die aarde toe, want daaruit is jy geneem. Stof is jy, en jy sal weer stof word.”
Die Messias se liggaam is egter nie afgebreek nie. As die volmaakte, sondelose offer, was die Messias nie onderhewig aan die oordeel om terug te keer na stof nie. Daarom het die Messias op die derde dag weer opgestaan nadat Hy ons sondes vêr van ons af verwyder het (41, p70).

Dawid skryf ongeveer 1000 jaar voor Christus in Psalm 103:12: “So vêr as die ooste van die weste af is, so vêr verwyder Hy ons oortredinge van ons af.” 

Die skrywer van Hebreërs verduidelik in Hebreërs 9:23-28: “23Die aardse afbeeldings van die hemelse dinge moes dus noodwendig deur hierdie middele gereinig word, maar die hemelse dinge self deur beter offers as hierdie. 24Christus het nie ingegaan in ‘n heiligdom wat deur mense gemaak is en net ‘n namaaksel van die ware is nie. Nee, Hy het in die hemel self ingegaan om nou ter wille van ons voor God te verskyn. 25Hy het nie ingegaan om Homself herhaaldelik te offer nie, soos die hoëpriester elke jaar die Allerheiligste binnegaan met bloed wat nie sy eie is nie. 26Dan sou Christus immers herhaaldelik moes gely het, reeds van die skepping van die wêreld af. Maar nou het Hy net een keer in die voleinding van die tye verskyn om deur sy offer die sonde weg te neem. 27’n Mens is bestem om net een maal te sterf, en daarna kom die oordeel. 28So is Christus ook net een maal geoffer om die sondes van baie weg te neem. As Hy die tweede keer verskyn, kom Hy nie in verband met sonde nie, maar om verlossing te bring vir dié wat Hom verwag.”
Die Messias het die Fees van Ongesuurde Brood volbring deurdat Hy ‘n volmaakte, sondelose (sonder suurdeeg) offer was. God het dit bevestig deur die Messias se begrafnis in ‘n ryk man se graf. Dit is ook vêrder bevestig deurdat die liggaam van die Messias nie toegelaat is om te ontbind in die graf nie (soos deeg versuur word deur suurdeeg). Die liggaam van die Messias is na vore gebring omdat Hy nie ‘n sondaar was wat onder die oordeel van die dood en ontbinding gestaan het nie (41, p70).

Paulus skryf in 1 Korintiërs 5:6-8: “6Julle selfverheffing is nie mooi nie. Weet julle nie dat ‘n bietjie suurdeeg die hele deeg deurtrek nie? 7Verwyder dan die ou suurdeeg, sodat julle nuwe, ongesuurde deeg kan wees, en dit is julle ook werklik. Ons paaslam is immers geslag: dit is Christus. 8Laat ons dan feesvier, nie met die ou suurdeeg of met die suurdeeg van onsedelikheid en ander sonde nie, maar met die ongesuurde brood van reinheid en waarheid.”
Volgens Howard en Rosenthal (41, p70) is Paulus se boodskap duidelik en direk. Vir gelowiges wat, deur middel van geloof, die offer van die Paaslam op Golgota aangeneem het, is Paasfees geskiedenis. Die verlossing deur die Messias, die ware Paaslam het reeds ‘n werklikheid geword in hulle lewens. Hulle leef nou in die Fees van Ongesuurde Brood waar reinheid en verwydering van suurdeeg ‘n noodsaaklikheid is. 

4. Die Fees van Eerste Vrugte (Firstfruits) (Yom Habikkurim)

Levitikus 23:9-14: “9Die Here het vêrder vir Moses gesê: 10’Sê vir die Israeliete: Wanneer julle in die land kom wat Ek aan julle gee, en julle samel die graanoes in, moet elkeen die eerste ryp are van sy oes na die priester toe neem. 11Hy moet die are as beweegoffer vir My, die Here, aanbied sodat julle vir My aanneemlik sal wees. Die priester moet dit die dag na die sabbat doen. 12Wanneer julle die are as beweegoffer aanbied, moet julle ook ‘n jaaroud lam sonder liggaamsgebrek as brandoffer aan die Here bring, 13sowel as ‘n graanoffer van drie kilogram meel aangemaak met olyfolie. Dit is ‘n offer wat deur My, die Here, aanvaar word. Daarby moet een liter wyn as drankoffer gebring word. 14Voor hierdie dag waarop julle die offer aan julle God bring, mag julle nog niks van die nuwe graan gebruik nie, nie gebak of gebraai of rou nie. Dit moet ‘n vaste instelling vir julle hele nageslag wees, waar julle ook al woon.’”
Die Fees van Eerste Vrugte was ‘n vroeë lentefees, die derde in die Joodse siklus van feeste. Koring was die eerste graan om ryp te word van dit wat gesaai is gedurende die wintermaande. Gedurende Die Fees van Eerste Vrugte (Begin van die Graanoes) is daar ‘n bondel koring geoes en na die tempel geneem as ‘n dankoffer aan die Here vir die oes. Dit was verteenwoordigend van die hele oes en het ook as ‘n versoek of waarborg gedien dat die res van die oes sal realiseer in die dae wat sou volg. Daar was ook ander offers wat saam met die bondel koring geoffer moes word, soos die jaaroud lam sonder liggaamsgebrek, ‘n drankoffer van wyn en ‘n graanoffer meel gemeng met olyfolie. Die mense was verbied om enige van hierdie oes te gebruik nie voordat Die Fees van Eerste Vrugte gevier is nie. Andersins is dit beskou as diefstal van God volgens die Skrif (Maleagi 3:8). Deuteronomium 26:1-10 beskryf die proses in detail.

Daar bestaan verskillende sieninge met betrekking tot wanneer Eerste Vrugte voorkom. Robin Sampson en Linda Pierce (46, p204) skryf dit toe aan verskillende interpretasies van Levitikus 23:11: “Hy moet die are as beweegoffer vir My, die Here, aanbied sodat julle vir My aanneemlik sal wees. Die priester moet dit die dag na die sabbat doen.” Daar bestaan twee tipes sabbatte in die Bybel. Die sewende dag van die week word beskou as die weeklikse sabbat en die jaarlikse Heilige Dae word ook beskou as sabbatte. “..die dag na die sabbat..” kan dus een van twee dinge beteken: 1) Die dag na die weeklikse sabbat na Paasfees, of 2) Die dag na die tweede dag van Paasfees, wat ‘n Heilige dag is.

Die Messiaanse en Saddusese benadering plaas die Fees van Eerste Vrugte (en dus ook die dag waarop die tel van die Omer begin) as die dag na die weeklikse sewende dag (Saterdag) gedurende Paasfees. Die Rabbynse benadering plaas dit as die tweede dag van Paasfees, met ander woorde, die dag na die sabbat van Paasfees (of eerste dag van die Fees van Ongesuurde Brood) in plaas van gedurende Paasfees (46, p204).

Die Rabbynse siening beskryf Kevin Howard (41, p75-87) deur te verwys na die geskrifte van die Joodse geskiedkundige, Josephus (gebore 37 n.C.) wat geskryf het: “Maar op die tweede dag van ongesuurde brood, wat die sestiende dag van die maand is, het hulle eers deelgeneem aan die vrug van die aarde, want voor daardie dag het hulle nie daaraan geraak nie.”
Gedurende Eerste Vrugte is een omer (ongeveer 2.4 liter of 5 pinte) meel gemeng met ongeveer 0.35 liter (0.75 pinte) olyfolie. ‘n Klein hoeveelheid wierook is daaroor gestrooi. Hierdie het die Eerste Vrugte offer geword. Die priester het dit as beweegoffer vir die Here aangebied soos beskryf in Levitikus 23:11-13 en ‘n klein hoeveelheid is op die altaar gebrand. Die oorskiet is aan die Leviete gegee (41, p79).

Sampson en Pierce wys daarop dat Joodse literatuur getuig van die feit dat toe die Israeliete ingelig is van hulle toekomstige redding uit Egipte, hulle vyftig dae (sewe weke) daarna die Torah (die wet van God) sal ontvang. Hulle was so opgewonde daaroor dat hulle die dae begin tel het totdat dit inderdaad plaasgevind het (46, p199).

Hierdie aftel van die dae (of sewe weke) staan bekend as die Aftel van die Omer (Counting of the Omer) en was ‘n tydperk van groot afwagting.

Hedendaagse Jode begin die aftel op die tweede dag van Paasfees. Dit is die dag na die van Ongesuurde Brood (Jesus is gekruisig op Nisan 14 en het opgestaan uit die dood op Nisan 17). Dit is die dag na die weeklikse Sabbat gedurende die week van Paasfees (46, p201).

Sampson en Pierce (46, p203) wys daarop dat die Israeliete nooit ingelig is wat die kerf graan wat as beweegoffer vir die Here aangebied is, verteenwoordig nie. Let op na die Messiaanse realiteit hiervan. Die kerf graan is duidelik simbolies van Jesus Christus. Jesus is die Eerste Vrugte, die Eerste Vrugte van die oes van die siele wat gaan rus het in Christus en het realiteit geword op die wonderlike dag van opstanding van die Here.

Eerste vrugte praat van die opstanding uit die dood. Toe die skrifgeleerdes en Fariseërs ‘n wonderteken van Jesus verlang het, het Jesus hulle tereggewys en gesê dat die enigste teken sal wees drie dae en drie nagte in die middel van die aarde soos Jona drie dae en drie nagte in die maag van die vis was.

Matteus 12:38: “38Party van die skrifgeleerdes en die Fariseërs sê toe vir Hom: ‘Meneer, ons wil ‘n wonderteken sien.’ 39Maar Hy antwoord hulle: ‘ ‘n Slegte en afvallige geslag vra ‘n teken, en geen teken sal aan hulle gegee word nie, behalwe die teken van die profeet Jona. 40Soos Jona drie dae en drie nagte in die maag van die groot vis was, so sal die Seun van die mens drie dae en drie nagte binne-in die aarde wees. 41Die mense van Nineve sal op die oordeelsdag saam met die mense van vandag opstaan en teen hulle getuig. Hulle het immers op die prediking van Jona bekeer. En hier staan Een wat groter is as Jona!”
Jesus het gesterf aan die kruis reg op Paasfees, maar die dood kon Hom nie daar hou nie. Hy het uit die dood opgestaan na drie dae en drie nagte, op Eerste Vrugte, soos dit vir 1500 jaar voor Christus alreeds gevier is.

Reeds ongeveer 700 jaar voor Christus het die profeet Jesaja Eerste Vrugte aan die Lam wat geslag sou word, die Messias, gekoppel.

Jesaja 4:2-4: “2Daardie dag sal alles wat die Here laat uitspruit, mooi en weelderig wees. Dié uit Israel wat vrygekom het, sal trots wees op die opbrengs van die land en hulle daarin verlustig. 3Wie in Sion oorgebly het, wie in Jerusalem bewaar gebly het, elkeen in Jerusalem wat vir die lewe opgeskryf is, sal heilig genoem word. 4Die Here sal die inwoners van Sion reinig van hulle wandade en Hy sal die bloed wat aan die hande van Jerusalem kleef, verwyder deur die Gees wat oordeel en verteer.”
Die apostel Paulus bevestig dit ook:

1 Korintiërs 15:20-22: “20Maar nou, Christus is opgewek uit die dood, as eersteling uit die dood, as eersteling uit dié wat gesterf. 21Aangesien die dood deur ‘n mens gekom het, het die opstanding van die dooies ook deur ‘n mens gekom. 22Net soos almal deur hulle verbondenheid met Adam sterf, so sal almal in Christus lewend gemaak word.”
Ons leer uit die Woord dat ons die Here moet vereer met ons besittings en met die eerste vrugte van ons opbrengs. 

Spreuke 3:9-10: “9Vereer die Here met offerandes uit al wat jy besit en met die beste uit jou oes, 10dan sal jou skure oorvol wees en jou parskuipe oorloop van die wyn.”
Johannes getuig van Jesus se woorde:

Johannes 12:24: “Dít verseker Ek julle: As ‘n koringkorrel nie in die grond val en sterwe nie, bly hy net een; maar as hy sterwe, bring hy ‘n groot oes in.”
Die Hebreeuse oorsprong van bikkurim (eerste vrugte) is dieselfde as die van bekhor (eersgeborene). Eerste vrugte word aan die Here gewy want die eerste van alles, insluitend die eersgeborene van mens en dier, behoort aan die Here. Jesus was die eersgeborene. Die moeder van Jesus, Maria, was ‘n maagd voor Jesus se geboorte.

Matteus 1:18-21: “18Hier volg nou die geskiedenis van die geboorte van Jesus Christus. Toe sy moeder Maria nog aan Josef verloof was, het dit geblyk dat sy swanger is sonder dat hulle gemeenskap gehad het. Die swangerskap het van die Heilige Gees gekom. 19Haar verloofde, Josef, wat aan die wet van Moses getrou was maar haar tog nie in die openbaar tot skande wou maak nie, het hom voorgeneem om die verlowing stilweg te verbreek. 20Terwyl hy dit in gedagte gehad het, het daar ‘n engel van die Here in ‘n droom aan hom verskyn en gesê: ‘Josef seun van Dawid, moenie bang wees om met Maria te trou nie, want wat in haar verwek is, kom van die Heilige Gees. 21Sy sal ‘n Seun in die wêreld bring, en jy moet Hom Jesus noem, want dit is Hy wat Sy volk van hulle sondes sal verlos.’”
Ongeveer 700 jaar voor Christus profeteer Jesaja in Jesaja 7:14: "Die Here sal daarom self vir julle ‘n teken gee: ‘n Jong vrou sal swanger word en ‘n seun in die wêreld bring en sy sal hom Immanuel noem." Immanuel beteken: ‘God is by ons.’"  (Sien asseblief die dokument oor die tempel vir ‘n verduideliking oor Immanuel.)

Paulus verwys na Jesus wat die eersgeborene was in Romeine 8:29: “Dié wat Hy lank tevore verkies het, het Hy ook bestem om gelykvormig te wees aan die beeld van sy Seun, sodat sy Seun baie broers kan hê van wie Hy die Eerste is.”
Die Bybel vertel ons dat God, die Bruidegom, wag ywerig vir die kosbare vrugte van die aarde en Hy het ook baie geduld om daarvoor te wag.

Jesus se Eie aardse halfbroer, Jakobus, getuig as volg:

Jakobus 5:7: “Wag dan geduldig, broers, totdat die Here kom. Let op hoe die boer wag vir die kosbare oes wat die land oplewer. Hy wag geduldig daarvoor totdat dit die vroeë en die laat reëns gekry het.”
Die vraag mag nou ontstaan, wat van die Aftel van die Omer? Die vyftig dae (sewe weke)? Jesus het die volgende vir Sy dissipels gesê:

Johannes 16:7: “Tog sê Ek vir julle die waarheid: Dit is tot julle voordeel dat Ek weggaan, want as Ek nie weggaan nie, sal die Voorspraak, die Heilige Gees, nie na julle toe kom nie; maar as Ek gaan, sal Ek Hom na julle toe stuur.”
Lukas wys op Jesus se woorde (na Jesus se opstanding uit die dood waarna Hy verskeie kere aan hulle verskyn het) aan Sy dissipels in Handelinge 1:4-5: “4Terwyl Hy ‘n keer saam met hulle an tafel was, het Hy hulle beveel: ‘Moenie van Jerusalem af weggaan nie, maar bly wag op die gawe wat die Vader belowe het, soos julle van My gehoor het. 5Johannes het wel met water gedoop, maar julle sal binne ‘n paar dae met die Heilige Gees gedoop word.’”
Die dissipels het geweet dat die Heilige Gees sou kom. Direk na Jesus se kruisiging, met ander woorde direk na Paasfees, was die dissipels besig met die Aftel van die Omer soos wat hulle volk en voorvaders alreeds, elke jaar na Paasfees, vir 1500 jaar gedoen het. Die aftel van vyftig dae (sewe weke) het elke jaar verloop tot die aanvang van die Fees van Weke (Pinkster), in groot afwagting. Ons lees in die Bybel dat die dissipels dan ook op die vyftigste dag (Pinkster) bymekaar was in afwagting.

Lukas bevestig dit in Handelinge 2:1: “Toe die dag van die Pinksterfees aanbreek, was hulle almal op een plek bymekaar.”
Dit bring ons by Die Fees van Weke.

5. Die Fees van Weke (Shavuot=Hebreeus vir “weke”), later die Pinksterfees

Levitikus 23:15-22: “15Van die dag van die sabbat af, die dag waarop julle die are as beweegoffer vir die Here aanbied, moet julle sewe volle weke tel. 16Die dag ná die sewende sabbat, op die vyftigste dag, moet julle vir die Here ‘n graanoffer bring uit die pas geoeste graan. 17Elke gesin moet twee brode vir ‘n beweegoffer na die heiligdom toe bring. Dit moet van drie kilogram meel met suurdeeg gebak wees en is ‘n gawe aan die Here uit die eerste opbrengs uit die oes. 18Behalwe al die brode moet daar ook sewe jaaroud lammers sonder liggaamsgebrek, ‘n jong bul en twee ramme gebring word. Hulle moet as brandoffers aan die Here gebring word met die graanoffer en die drankoffers wat daarby hoort. Dit is ‘n offer wat deur My, die Here, aanvaar word. 19Julle moet ook ‘n bokram as sondeoffer bring en twee jaaroud lammers as maaltydoffer. 20Die priester moet die twee lammers saam met die brode uit die eerste opbrengs van die oes as beweegoffer vir die Here aanbied. Dit is ‘n gewyde gawe aan die Here en dit kom die priesters toe. 21Op hierdie dag moet julle ‘n gewyde byeenkoms hou. Niemand mag dan werk nie. Dit moet vir altyd ‘n vaste instelling wees, waar julle of julle nageslag ook al woon. 22’Wanneer julle julle lande oes, moet julle nie die wenakkers afoes of die are wat bly lê, optel nie. Julle moet dit los vir die armes en die vreemdelinge. Ek is die Here julle God.’”
Die mees-algemene Hebreeus vir die Fees van Weke is Hag Hashavuot wat “die Fees van Weke” beteken. Die fees is ook na verwys as die Later Eerste Vrugte. In die Nuwe Testament word die fees na verwys as Pinkster. Die woord Pinkster is afgelei van Grieks wat vyftigste beteken.

Sampson en Pierce (46, p229-231) wys daarop dat hierdie fees beskou word as die afsluiting van die Paasfees tydperk van feeste. Dit is die herdenking van die dag toe die Israeliete die wet van die Here ontvang het by die berg Sinai. Dit is hier waar die volk Israel gebore is, waar die Here Hom aan hulle geopenbaar het.

Die Jode vandag vier gewoonlik Pinkster op die sesde dag van die Joodse maand Sivan. Oorspronklik, voor Jesus die Messias, is Die Fees van Weke gevier vyftig dae vanaf die Fees van Eerste Vrugte. Dit is op hierdie dag wat die wet aan Moses gegee is, vyftig dae nadat die Israeliete uit Egipte getrek het. Dit is op hierdie dag wat die huwelik tussen die Bruidegom (God) en die bruid (Israel) plaasgevind het. Dit het ‘n geweldige groot geestelike impak. Die volk Israel is deur middel van hierdie wet verlos van afgodediens en immoraliteit. Die Wese van God is aan hulle bekend gestel en ingestel as ondersteuning en insig tot die ware God, Jahweh. (Sien asseblief die dokument oor die volk Israel om te verstaan dat verlossing vir alle gelowiges bewerkstellig is deur die volk Israel). 

Die Fees van Weke is ‘n spesiale tydperk van danksegging. Die gebruik is om die eerste nag wakker te bly en die Torah te leer (Die Torah bevat die vyf boeke van Moses, die Profesieë en die Geskrifte). Die begin en die einde van elk van die gedeeltes van die Torah word hersien, so ook die van die Profete (bv. Esegiël en Habakuk), Geskrifte (bv. Rut) en die Mishnah (Die eerste gedeelte van die Talmud - ‘n Orale interpretasie van die Torah).

Howard en Rosenthal (41, p96) wys daarop dat een van die mees-populêre Shavuot gewoontes, is die eet van suiwel voedsel. Dit is ‘n herinnering aan die wet, want die woorde van die Skrif is soos melk en heuning. Voedsel soos kaaskoek, kaas pasteitjies (blintzes= kaas wat gerol is in pannekoek en gebraai is in ‘n braaipan), en kaas kreplach (deegpakkies gevul met kaas). Die kreplach is driehoekig wat elk die drie verklarings van die antieke rabbis herroep: “Geseënd is die Genadige Een wie die drieledige wet gegee het (Wet, Profete, en Geskrifte) aan mense wat gemaak is van drie klasse (priesters, Leviete en Israeliete), deur ‘n derde-geborene kind (Moses wat gebore is na Miriam en Aaron) in die derde maand (Sivan).

Dit is ook die gebruik om twee “hallah” brode te bak tydens Shavuot. Dit verteenwoordig die twee brode wat in die tempel geoffer is en die twee kleitablette van die Tien Gebooie wat op die berg Sinai ontvang is. ‘n Uitbeelding van ‘n leer met sewe sporte word tradisioneel op die brode aangebring. Laasgenoemde simboliseer Moses wat die berg opgegaan het om die Tien Gebooie te ontvang. Gedurende die eerste nag wat deurnag wakker gebly word en die Torah hersien word, word dan gereeld periodieke pouses geneem om koffie en kaaskoek te eet. Steeds vandag, tydens dagbreek van Shavuot kan duisende Jode gesien word wat beweeg van die ortodokse gedeeltes van Jerusalem na die gebied van die antieke tempel (Tempelberg). Hierdie duisende kom dan bymekaar in die plein voor die Westelike Muur om die antieke Amidah-gebed saam te sê. Die Amidah of “staande” gebed met negentien seëninge dateer terug meer as 2000 jaar. Dit vorm die sentrale gebed van alle aanbiddingsdienste (môre, middag, aand, Sabbat, en vakansiedae). 

Soos reeds genoem is deur die eerste nag van Die Fees van Weke deurnag, onder andere, gelees uit die Profete. Esegiël en Habakuk. Dit is gedoen reeds honderde jare voor Christus.

Esegiël 1:4: “Ek het ‘n lig gesien. Daar het ‘n storm uit die noorde gekom, ‘n groot wolk. Vlamme het heen en weer geflits en daar was ‘n helder skynsel om die wolk. Van binne uit, uit die vuur uit, het dit geblink soos gloeiende blink metaal.”
Esegiël 3:12: “Die Gees het my opgetel, en toe hoor ek agter my die gedreun van ‘n groot aardbewing en ‘n stem: ‘Die hemel self moet die magtige verskyning van die Here loof!’”
Habakuk 3:3-5:”3God kom van Teman af, die Heilige kom van Paranberg af. Sela. Die hemelruim is vol van Sy majesteit, die aarde vol van Sy roem. 4Hy kom met die glans van die lig, weerligte blits uit Sy hand, Sy hand so vol mag. 5Voor Hom uit gaan die pes, in Sy voetstappe volg die dood.”
Let op dat Teman verwys na die Sinai gebied. Met ander woorde die gebied waar die Wet van God ontvang is (35, p1318).

Vyftig dae nadat die Israeliete uit Egipte verlos is (Paasfees, Nisan 14, gered deur die bloed van die lam) het hulle die wet van God ontvang (die wet dui op God se wil). Dit het hulle gebring by die Fees van Weke. Hulle het dit ook so gevier vir ongeveer 1500 jaar voor Christus. Jesus Christus is op Nisan 14 gekruisig en die Heilige Gees is inderdaad reg op die Fees van Weke uitgestort, vyftig dae na Paasfees. Die dissipels was bymekaar om die Fees van Weke te vier, in groot afwagting, en het toe die Heilige Gees ontvang soos Jesus vir hulle gesê het sou gebeur. Kyk wat het met hulle gebeur:

Handelinge 2:2-4: “2Skielik was daar ‘n geluid uit die hemel soos van ‘n geweldige stormwind, en dit het die hele vertrek gevul waar hulle gesit het. 3Hulle het iets soos vuur gesien wat in tonge verdeel en op elkeen van hulle gekom het. 4Almal is met die Heilige Gees vervul en hulle het in ander tale begin praat soos die Heilige Gees dit aan hulle gegee het om onder Sy leiding te doen.”
Kyk weer na die Skrif wat hulle gelees het tydens die nag van die Fees van Weke (voor Christus), Esegiël 1:4. Hierin kan weereens gesien word hoe outentiek die Woord van God is. Die openbaring van die Here aan die profete het ook sigbaar geword vir die dissipels soos gesien kan word in Handelinge 2:2-4 (vuur en storm). Dit alles sodat ons vandag kan glo.

Dit is met hierdie gebeurtenis wat die Fees van Weke verander is na Pinksterfees. (Betekenis van die woord pinkster = 50). Die Heilige Gees is uitgestort om ons steeds die wil van God te leer en Sy Woord en Wese, Jesus Christus, aan ons te openbaar.

Kyk na Jesus se woorde voor Sy hemelvaart:

Johannes 14:25-27: “25Dit sê Ek vir julle terwyl Ek nog by julle bly; 26en wanneer die Vader in my Naam die Voorspraak, die Heilige Gees, stuur, sal Hy julle alles leer en julle herinner aan alles wat Ek vir julle gesê het. 27Vrede laat Ek vir julle na; my vrede gee Ek vir julle. Die vrede wat Ek vir julle gee, is nie die soort wat die wêreld gee nie. Julle moet nie ontsteld wees nie, en julle moet nie bang wees nie.”
Handelinge 1:5-8: “’5Johannes het wel met water gedoop, maar julle sal binne ‘n paar dae met die Heilige Gees gedoop word.’ 6Toe hulle ‘n keer weer bymekaar was, het hulle vir Jesus gevra: ‘Here, is dit nou die tyd dat U die koninkryk vir Israel weer gaan oprig?’ 7Hy het hulle geantwoord: ‘Dit is nie vir julle om die tyd en omstandigheid te weet wat die Vader in Sy eie mag bepaal het nie. 8Maar julle sal krag ontvang wanneer die Heilige Gees oor julle kom, en julle sal My getuies wees in Jerusalem sowel as in die hele Judea en in Samaria en tot in die uithoeke van die wêreld.”
Dit is dan ook dieselfde dissipels wat aan ons vandag die Nuwe Testament nagelaat het. Hulle is tot die dood toe gemartel vir hulle getuienis sonder om daarvan afstand te doen. Hulle het Jesus gesien nadat Hy uit die dood opgestaan het, het verskeie kere saam met Hom verkeer, en selfs saam met Hom geëet na die kruisiging, het in Sy Naam wonderwerke verrig en seker gemaak dat ons vandag kan glo. Dit is die eienskappe van ‘n ware Apostel. Outentieke boodskappers wie se getuienis ons vandag kan glo. Dit staan uit bo enige dwaalleer en dateer vanuit die tyd van die Messias Self. Hulle getuienis getuig van wat hulle self gesien en ervaar het. Dit is outentiek in konteks gebring met wat hulle uit die Woord van God geleer het met betrekking tot die Messias, wat die Messias Self vir hulle geleer het en ook bevestig het met Sy dade. Dit is nie gebaseer op afleidings of interpretasies nie.

Kyk hoe getuig Johannes in Johannes 21:24-25: “24Dit is die dissipel wat oor al hierdie dinge getuienis aflê en dit geskrywe het, en ons weet dat sy getuienis waar is. 25Daar is nog baie ander dinge wat Jesus gedoen het. Maar as dit een vir een beskrywe moet word, dink ek, sou die hele wêreld nie genoeg plek vir die boeke hê nie.”
Lukas, die outeur van die Nuwe Testamentiese boeke Lukas en Handelinge, bevestig dat hy die getuies feitelik nagevors het, dit is nie stories nie! Kyk hoe bevestig hy dit:

Lukas 1:1-4: “1Hooggeagte Teofilus! Daar is baie wat onderneem het om ‘n verhaal te skrywe van die dinge wat onder ons gebeur het. 2Hulle het dit opgeteken soos dit aan ons oorgelewer is deur die mense wat van die begin af ooggetuies en dienaars van die Woord was. 3Daarom het ek dit ook goedgedink om self alles stap vir stap van voor af te ondersoek en die verhaal noukeurig in die regte volgorde vir u neer te skryf. 4So kan u te wete kom dat die dinge waaroor u onderrig is, heeltemal betroubaar is.”
Indien ons in gedagte hou dat Lukas in die tyd van Jesus geleef het, en dus ook in die tyd van die dissipels, wat later apostels geword het, geleef het, besef ‘n mens van vooraf dat die Evangelies nie net die getuies se ervarings self weerspieël nie, maar dit ook bevestig word deur Lukas. Moet nie dat dwaalleer, wat honderde jare na die tyd ontstaan het, soos die DaVinci Code en Judas Evangelie of die leer van enige plaasvervanger, of sogenaamde opvolger van die Messias, of sogenaamde profeet, of sogenaamde boodskapper van God, jou verwar nie. Niks daarvan kan meer outentiek gekoppel word aan die Messias as die Nuwe Testament in die Bybel nie. Die Heilige Gees is aan ons nagelaat sodat elkeen van ons self ‘n persoonlike verhouding met die Here kan hê. Die Heilige Gees openbaar die Woord van God aan ons, die Woord van God is die Messias, Jesus Christus. Daar is nie ander verteenwoordigers nodig nie.

Wat is die Nuwe Testament in werklikheid? Dit is die outentieke bevestiging dat Jesus Christus die Messias is soos geprofeteer in die hele Ou Testament. Met ander woorde, die hele Bybel getuig oor die Here se verlossingswerk vir die mens. Ons kan daarmee identifiseer in die Persoon van Jesus Christus. Nou kan ons verstaan wat Johannes vir ons sê in Johannes 1:1-5 en Johannes 1:14:

Johannes 1:1-5: “1In die begin was die Woord daar, en die Woord was by God, en die Woord was self God. 2Hy was reeds in die begin by God. 3Alles het deur Hom tot stand gekom: ja, nie ‘n enkele ding wat bestaan, het sonder Hom tot stand gekom nie. 4In Hom was daar lewe, en dié lewe was die lig vir die mense. 5Die lig skyn in die duisternis, die duisternis kon dit nie uitdoof nie.”
Johannes 1:14: “Die Woord het mens geword en onder ons kom woon. Ons het Sy heerlikheid gesien, die heerlikheid wat Hy as die enigste Seun van die Vader het, vol genade en waarheid.”
Wat beteken Pinkster dan vir ons? Sampson en Pierce (46, p205) wys daarop dat Eerste Vrugte sigbare leiding is van hoe die Here wil hê ons moet verander deur Christus. Wanneer ‘n persoon Jesus, die Paaslam wat vir ons sondes gesterf het, aanneem, verander ons na sondeloos in die oë van die Here want Jesus het ons sondes weggeneem. Ongesuurde Brood leer ons om die ou sondige mens van afstand te doen en Eerste Vrugte leer ons om die nuwe mens op te neem. Paulus skryf aan die Efesiërs:

Efesiërs 4:24: “lewe as nuwe mense wat as die beeld van God geskep is: lewe volkome volgens die wil van God en wees heilig.”
Sien ook Paulus se woorde aan die Galasiërs:

Galasiërs 2:20: “en nou is dit nie meer ek wat lewe nie, maar Christus wat in my lewe. Die lewe wat ek nou nog hier lewe, leef ek in die geloof in die Seun van God wat Sy liefde vir my bewys het deur Sy lewe vir my af te lê.”
6. Die Fees van Trompette (Rosh Hashanah)

Levitikus 23:24: “Sê vir die Israeliete: Die eerste dag van die sewende maand moet ‘n rusdag wees, ‘n gedenkdag wat met die blaas van ramshorings aangekondig word, ‘n gewyde byeenkoms.”
Numeri 29:1: “En in die sewende maand, op die eerste van die maand, moet daar vir julle ‘n heilige samekoms wees; géén beroepswerk mag julle doen nie; dit moet vir julle ‘n dag van trompetgeklank wees.” (1953 vertaling)

Die Fees van Trompette is die eerste fees van die drie herfsfeeste (Rosh Hashanah, Yom Kippur en Sukkot). Samson en Pierce wys daarop dat die lentefeeste baie duidelik gewys het op die koms van die Messias, so ook dui die herfsfeeste baie duidelik op die wederkoms van die Messias (46, p.269) Met ander woorde, die vier lentefeeste (Pesach, Hag Hamatzot, Yom Habikkurim en Shavuot) is reeds volmaak volbring. Die herfsfeeste hou vandag vir ons ‘n profetiese realiteit in en is dit waarna ons kan uitsien en sal baie beslis, net soos die lentefeeste, in vervulling kom.

Presies hoe en wanneer dit sal plaasvind is ‘n geval van interpretasie van die profetiese inhoud van dit wat ons in die Woord van die Here lees. Sien Jesus se woorde soos getuig in Markus 13:32-33: “32Maar niemand weet wanneer daardie dag en uur kom nie, selfs nie die engele in die hemel nie en ook nie die Seun nie. Net die Vader weet dit. 33Wees op julle hoede; wees waaksaam, omdat julle nie weet wanneer die tyd daar is nie.”
Ons kan dus nie presies voorspel wanneer die gebeure gaan plaasvind nie, maar die feit bly staan dat ons geen twyfel hoef te hê dat dit wel gaan plaasvind nie. Die feeste wat reeds in vervulling gekom het spreek ons te sterk aan om nie te twyfel nie! Wat ons wel verseker kan wees is dat dit in die tydperk van hierdie geslag, die Nuwe Testamentiese geslag, sal plaasvind. Markus 13:30-31: “30Dit verseker Ek julle: Nog in die leeftyd van hierdie geslag sal dit alles gebeur. 31Die hemel en die aarde sal vergaan, maar My woorde nooit.”
Die Fees van Trompette is in die begin van die maand Tishri gevier (stem ooreen met September tot Oktober). Dit is die eerste maand van die siviele (burgerlike) jaar. Dit was ook die eerste dag van sewe dae van die heilige byeenkoms. Tishri is die sewende maand van die Bybelse kalender en loop in hierdie opsig parallel aan die Sabbat as ‘n spesiale en heilige tyd om die Here na te streef. Die vorige maand, Elul, is die maand van voorbereiding net soos Vrydag ‘n dag van voorbereiding is vir die Sabbat op Saterdag. Hierdie tydperk is ‘n tyd van oordenking en bepeinsing om dinge reg te maak en ons verhouding met die Here in orde te kry (46, p.279).

Alhoewel hierdie fees (Rosh Hashanah) se wortels ferm geplant is in die Bybel, word dit nooit in die Bybel daardie naam genoem nie. In die Bybel word daarna verwys as Zikhron Teruah (“’n gedenkdag deur basuingeklank (trompette)….”, Levitikus 23:24 (53 vertaling)) en ook Yom Teruah (“’n dag van trompetgeklank…” Numeri 29:1 (53 vertaling). Gebaseer op hierdie Bybelse verwysings word die antieke siening van Rosh Hashanah na verwys as “Die Fees van Trompette”, ‘n dag van die blaas van trompette in die Tempel en regdeur die land van Israel (41, p 103).

Die Fees van Trompette is die viering van die Joodse Nuwe Jaar. Dit word ook deur beide Jode en Christene beskou as ‘n herdenking van die skepping van die wêreld toe die môresterre saam gejubel en die seuns van God gejuig het (Job 38:7, 53 vertaling). Dit is ‘n dag waartydens die gawes van die Here herdenk word en die Here se seën vir die nuwe jaar voor gebid word.

Die Fees van Trompette en Die Versoendag (Yom Kippur) is die twee heiligste dae van die Joodse jaar. Hierdie tydperk van tien dae word ook genoem die Dae van Ontsag (Eerbied) (Days of Awe). Anders as die ander feesdae, herdenk hierdie dae nie ‘n seisoen of ‘n historiese gebeurtenis nie. Dit is ‘n tydperk van selfondersoek vir geestelike groei. 

Dertig dae voor die Fees van Trompette begin die tydperk wat as Teshuvah (terugkeer of berou/verootmoediging) bekend staan. Die tien dae vanaf die begin van die Fees van Trompette tot die Versoendag (Yom Kippur) staan bekend as die Dae van Berou of Dae van Ontsag. Sampson en Pierce (46, p.296) beweer dat hierdie dae tussen-in kan verwys na die tyd van die onderdrukking (tribulation). Die sewe dae tussen die Fees van Trompette en die Versoendag kan verwys na die sewe-jaar tydperk van Jakob se Ellende (Trouble).

Jeremia 30:7: “Daar wag ellende! Dit is ‘n vreeslike dag, sonder gelyke. Dit is ‘n tyd van swaarkry vir Jakob, maar hy sal daaruit gered word.”
Een teorie verdeel die profetiese inhoud van hierdie feesdae as volg:

· Die dertig dae van die maand Elul – Die Kerk

· Die dag van die Fees van Trompette – Die Wegraping

· Die dae tussen die Fees van Trompette en die Versoendag – Die Onderdrukking (Tribulation)

· Die Versoendag – Die Wederkoms van Christus

Temas vir hierdie fees is as volg (46, p.279):

· Joodse Nuwe Jaar (Rosh Hashanah is letterlik die Hoof of begin van die jaar)

· God se Getrouheid (Die Versoendag)

· Dag van Oordeel (Amos 5:18-20)

· Herdenking (Yom Ha-Zikaron, gedenkdag) (Die Here het vir Sarah, Ragel en Hanna onthou)

· Geboorte van die Wêreld op Tishri 1, die sewende maand van die Bybelse kalender (Dit vind plaas in September)

Sampson en Pierce (46, p.283) verduidelik dat die Fees van Trompette plaasvind tydens nuwe maan. Die hele Joodse kalender hang af van die posisie van die maan. Dit is dus vir hulle baie belangrik om die datum van nuwe die maan korrek te bepaal. Howard (41, p104) wys daarop dat dit nie altyd moontlik is om presies die dag van nuwe maan te bepaal nie as gevolg van byvoorbeeld wolke wat veroorsaak dat die maan nie gesien kan word nie asook die tekort aan voldoende getuies. Omdat Rosh Hashanah juis op die eerste dag van die nuwe jaar val, is dit veral belangrik om presies hierdie dag te bepaal. Die hele Joodse gemeenskap moet ingelig word wanneer die fees begin. Om die risiko vir ‘n fout te verminder, is Rosh Hashanah vir twee dae gevier. Hierdie tradisie word vandag nog in Israel volgehou.

Die twee dae kan gesien word in Nehemia 8:1-3 en 13-14 wat ongeveer 445 jaar voor Christus geskryf is: “1En toe die sewende maand aankom, terwyl die kinders van Israel in hulle stede was, 2het die hele volk soos een man op die plein voor die Waterpoort bymekaar gekom en aan Esra, die skrifgeleerde, gesê om die boek van die wet van Moses, wat die Here Israel beveel het, te bring. 3En Esra, die priester, het die wet voor die vergadering gebring, manne sowel as vroue en almal wat met verstand kon luister, op die eerste dag van die sewende maand………….13Toe het die hele volk weggegaan om te eet en te drink en porsies te stuur en groot vreugde te bedrywe; want hulle het ag gegee op die woorde wat aan hulle bekend gemaak is. 14En op die tweede dag het die familiehoofde van die hele volk, die priesters en die Leviete by Esra, die skrifgeleerde, vergader om naamlik die woorde van die wet te ondersoek.” (53 vertaling)

Let ook op dat Psalm 81 aan hierdie fees gewy is: “1Vir die musiekleier; op die Getiet. ‘n Psalm van Asaf. 2Jubel tot eer van God, ons sterkte! Juig tot eer van die God van Jakob! 3Hef aan ‘n lied en laat die tamboeryn klink, die lieflike siter saam met die harp. 4Blaas die basuin op nuwemaan, op volmaan vir ons feesdag. 5Want dit is ‘n insetting vir Israel, ‘n verordening van die God van Jakob. 6Hy het dit ingestel as getuienis in Josef toe hy uitgetrek het teen Egipteland. ‘n Taal wat ek nie geken het nie, het ek gehoor: 7Ek het sy skouer bevry van die las, sy hande het die mandjie gelos. 8In die nood het jy geroep, en Ek het jou uitgered; Ek het jou geantwoord in die skuilplek van die donder; Ek het jou getoets by die waters van Mériba. Sela. 9Hoor, my volk, en Ek wil jou dit inskerp; Israel, as jy tog na My wou luister! 10Daar mag by jou geen vreemde god wees nie, en voor ‘n uitlandse god mag jy jou nie neerbuig nie. 11Ek is die Here jou God wat jou laat optrek het uit Egipteland; maak jou mond wyd oop, dat Ek dit kan vul. 12Maar my volk het na my stem nie geluister nie, en Israel was vir My nie gewillig nie. 13Toe het Ek hulle oorgegee aan die verhardheid van hul hart, dat hulle in hulle eie planne kon wandel. 14Ag, as my volk maar na My wou luister, Israel in my weë wou wandel! 15Gou sou Ek hul vyande onderwerp en my hand teen hulle teëstanders uitstrek. 16Die hater van die Here sou kruipend na Hom toe kom; maar húlle tyd sou vir ewig wees. 17Ja, Hy sou hulle voed met die beste van die koring; en met heuning uit die rots sou Ek jou versadig.” (53 vertaling)

Sampson en Pierce (46, p.285) wys daarop dat die seremonie van die blaas van die ramshoring ‘n wonderlike gesig was. Die priester wat die ramshoring moes blaas, is opgelei van kindsbeen af. Op die eerste dag van die fees het die priester voor die Tempel gestaan met twee trompetblasers. Die ramshoring verteenwoordig, onder andere, ‘n oproep om die gewete wakker te maak. Volgens Joodse tradisie, het die volgende op Tishri 1 plaasgevind:

· Adam en Eva is geskape

· Die vloedwaters het opgedroog

· Henog is deur die Here weggeneem (Genesis 5:24)

· Sarah, Ragel en Samuel is gevorm (se moeders het swanger geraak (conceived))
· Josef is vrygelaat uit die tronk deur Farao
· Die slawearbeid van die Hebreërs in Egipte is beëindig
· Job het melaatsheid opgedoen
· Die begin van offers op die altaar wat deur Esra gebou is (Esra 3:1-2) 
Vandag steeds vier die Jode hierdie fees deur die ramshoring elke oggend in die sinagoge te blaas en Psalm 27 twee-keer per dag te lees. Nuwe-jaar kaartjies word uitgestuur, kore sing en spesiale kollektes word gehou vir die armes. Dit is ‘n tyd van vergewensgesindheid, met ander woorde ‘n tyd om ander te vergewe en ook om vergifnis te soek by andere (familie, vriende en besigheids vennote). Die aand voor Rosh Hashannah word daar ‘n middernagdiens gehou, genoem die Selichos (berouvolle gebede), waartydens die aanbidder gehelp word om voor te berei vir die tyd van selfondersoek en dae van ontsag. Die lees van die Torah fokus op tekste soos volg: Genesis 21:1-4, 5-12, 13-21, 22-27, 28-34; Numeri 29:1-6; 1 Samuel 1:1-2:10. Die tema vir die lees is herinnering omdat die Here vir Sara en Hanna onthou het  (46, p.287-288).

Sampson en Pierce (46, p.289-290) haal die rabbi Saadiah Gaon (negende eeu) aan wat daarop gewys het dat daar hoofsaaklik tien redes is waarom die ramshoring op Rosh Hashannah geblaas moet word:

1)
Rosh Hashannah dui die begin van die Skepping aan waartydens die Skepper die heelal geskep het en daaroor geregeer het. Soos konings hulle heerskappye aangekondig het met die blaas van trompette en horings, so ook bevestig ons die Koningskap van die Skepper met die blaas van die ramshoring. Dawid het gesê in Psalm 98:6: “met trompette en basuingeklank (shofar); juig voor die aangesig van die Koning, die Here!”(53 vertaling)
2)
Omdat Rosh Hoshannah die begin van die tien dae (Teshuvah) is, word die ramshoring geblaas om die begin daarvan aan te dui. Dit dui aan dat die wat wil deur die proses van selfondersoek gaan, dit nou kan doen. Indien jy dit nie doen nie, is daar geen rede om verontreg te voel nie. Konings doen dieselfde. Eers waarsku hulle die volk in hulle slagkreet. Die wat die slagkreet verontagsaam se verskonings is ongeldig.

3)
Die derde rede vir die blaas van die ramshoring, is om ons te herinner aan ons byeenkoms aan die voet van die berg Sinai. Daar word in Eksodus 19:19 gesê: “Toe die geluid van die basuin sterker en sterker word, het Moses gespreek, en God het hom telkens hardop geantwoord.”(53 vertaling) Ons kan nou die verantwoordelikheid aanvaar wat ons voorvaders opgeneem het soos wat gesê word in Eksodus 24:7: “En hy het die boek van die verbond geneem en dit voor die ore van die volk gelees. En hulle het gesê: Alles wat die Here gespreek het, sal ons doen en daarna luister.”(53 vertaling)
4)
Die vierde rede is om ons te herinner aan die woorde van die profete wat vergelyk word met die ramshoring. In Esegiël 33:4-5 staan geskrywe: “4as dan iemand die geluid van die basuin hoor, maar hom nie laat waarsku nie, en die swaard kom en neem hom weg, dan is sy bloed op sy hoof. 5Hy het die geluid van die basuin gehoor, maar het hom nie laat waarsku nie: sy bloed is op hom. Maar as hy hom laat waarsku, dan red hy sy siel.”(53 vertaling). 

5)
Die vyfde rede is om ons te herinner aan die verwoesting van die Tempel en die oorlogskrete van die vyand. In Jeremia 4:19 staan geskrywe: “o My ingewande, my ingewande, ek moet bewe van angs! o More van my hart! My hart steun in my, ek kan nie swyg nie; want jy, my siel, het basuingeluid gehoor, oorlogsgeskreeu!”(53 vertaling). Wanneer ons die basuingeklank hoor, smeek ons God om die Tempel te herbou.

6)
Die sesde rede is om ons te herinner aan die verpligting van Isak wat homself aangebied het (geoffer het) vir die hemel. So behoort ons ten alle tye gereed te wees om ons lewens te offer tot verheerliking van Sy Naam.

7)
Die sewende rede is, wanneer ons die ramshoring hoor blaas, ons vreesbevange raak en ons wil aanpas by die wil van die Skepper. Dit staan geskrywe in Amos 3:6: “Sal die basuin in die stad geblaas word en die bevolking nie skrik nie? Sal daar ‘n onheil in die stad voorval as die Here dit nie bewerk het nie?”(53 vertaling)
8)
Die agste rede is om ons te herinner aan die groot dag van die Oordeel, sodat ons almal dit mag vrees. In Sefanja 1:14-16 staan geskrywe: “14Naby is die groot dag van die Here, naby en baie haastig. Hoor! die dag van die Here! Bitterlik skreeu die held daar. 15Dié dag is ‘n dag van grimmigheid, ‘n dag van benoudheid en angs, ‘n dag van woestheid en verwoesting, ‘n dag van duisternis en donkerheid, ‘n dag van wolke en wolkenag, 16’n dag van basuingeklank en krygsgeskreeu teen die versterkte stede en teen die hoë hoekvestings.”(53 vertaling)
9)
Negende is ‘n herinnering en verlange na die terugkeer van die Israeliete na Israel. In Jesaja 27:13 staan geskrywe: “En in dié dag sal daar met ‘n groot basuin geblaas word; dan sal kom die wat verlore is in die land Assur en die wat verdryf is in Egipteland, en hulle sal die Here aanbid op die heilige berg in Jerusalem.”(53 vertaling)
10)
Die tiende rede is om ons te herinner aan die opwekking van die dooies. Sodat ons daarin kan glo. In Jesaja 18:3 staan geskrywe: “Al julle bewoners van die wêreld en bewoners van die aarde, as ‘n banier opgehef word op die berge, kyk! En as die basuin geblaas word, luister!” (53 vertaling)

Tydens aandete van die eerste dag van die fees word soet geregte soos soet vrugte en koeke voorgesit om simbolies ‘n soet nuwe jaar voor te stel. Dit kan reeds gesien word in die tyd van Dawid (1000v.C.), sien 2 Samuel 6:15,19: “15So het Dawid en die hele huis van Israel dan die ark van die Here met gejuig en basuingeklank opgehaal…….19en aan die hele volk, die hele menigte van Israel, manne sowel as vroue, aan elkeen een broodkoek en een stuk vleis en een rosynekoek uitgedeel. Daarop het die hele volk elkeen na sy huis gegaan.” (53 vertaling)
‘n Baie bekende gebruik van hierdie fees is ook om ‘n appel wat in heuning gedoop is te eet. Brode word in spesiale vorms gebak, byvoorbeeld: rond – stel hoop voor vir ‘n goeie, ronde nuwe jaar; vorm van ‘n kroon – stel die koningskap van die fees voor; vorm van ‘n leer – stel Jakob se leer voor, of die mens se strewe opwaarts na God; ‘n voëlvormige brood stel die Here se beskerming voor soos in Jesaja 31:5: “Soos voëls wat fladder, so sal die Here van die leërskare Jerusalem beskut, beskut en red, verskoon en bevry.” (53 vertaling)
Let weereens op na die Messiaanse realiteit van die Fees van Trompette (46, p.293-298). Die blaas van die trompette is ‘n teken van die wederkoms van Christus en ook ‘n herdenking van die Here se genade tot Abraham toe Hy ‘n lam voorsien het om, in die plek van Isak, deur Abraham geoffer te word (Genesis 22, meer as 1250v.C.). Isak is ‘n prototipe van Christus. Net soos Abraham sy seun moes offer op die altaar, so het die Here Sy Seun geoffer op die altaar Golgota.

Hebreërs 11:17-19: “17-18Omdat Abraham geglo het, het hy, toe hy op die proef gestel is, Isak as offer afgestaan. Ja, hy wat die belofte ontvang het en aan wie gesê is: ‘Uit Isak sal jou nageslag gebore word,’ het gereed gestaan om sy enigste seun te offer. 19Hy was daarvan oortuig dat God by magte is om uit die dood op te wek, waaruit Abraham vir Isak ook, om dit so te stel, terug ontvang het.”
Beide Isak en Jesus se geboortes was wonderwerke en beide was getrou tot aan die altaar.

Trompette is gebruik as tekens van oorlog. Jesus is die bevelvoerder van die Here se weermag. Hy het die eerste-keer gekom om die werk van die Satan te verslaan asook die sondes in die hart van mense.

Kolossense 2:15: “Hy het elke mag en gesag ontwapen en hulle in die openbaar vertoon deur hulle as gevangenes in die triomftog van Christus mee te voer.”
So ook spreek hierdie fees tot die Christen met betrekking tot geestelike oorlogvoering. In Efesiërs 6:11-13 staan geskrywe: “11Trek die volle wapenrusting aan wat God julle gee, sodat julle op julle pos kan bly ondanks die listige aanslae van die duiwel. 12Ons stryd is nie teen vlees en bloed nie, maar teen elke mag en gesag, teen elke gees wat heers oor hierdie sondige wêreld, teen elke bose gees in die lug. 13Trek daarom die volle wapenrusting aan wat God julle gee, sodat julle weerstand kan bied en die dag van onheil en, nadat julle die stryd tot die einde toe gevoer het, nog op julle pos kan bly staan.”
Die Fees van Trompette is ‘n baie besondere tyd vir die Christen. Ons geloof in Jesus Christus lei tot ‘n berouvolle hart ten opsigte van ons sondes. Ons moet die Vader om vergifnis vra vir ons sondes. Die Vader vergewe Sy kinders. Hierdie versoening en vergifnis is moontlik gemaak deur die kruisdood van Jesus Christus.

Jakobus 2:19-26: “19Glo jy dat daar net een God is? Dit is reg. Die bose geeste glo dit ook – en hulle sidder van angs. 20Jou dwaas, wil jy ‘n bewys hê dat geloof sonder dade nutteloos is? 21Ons voorvader Abraham het sy seun Isak op die altaar gelê. Is dit nie op grond van wat hy gedoen het dat God hom vrygespreek het nie? 22Jy sien dus dat sy geloof met baie dade gepaard gegaan het en dat dit eers deur dade volkome geword het. 23So is die Skrif vervul wat sê: ‘Abraham het in God geglo, en God het hom vrygespreek,’ en hy is ‘n vriend van God genoem. 24Julle sien dus dat ‘n mens vrygespreek word op grond van sy dade en nie net op grond van sy geloof nie. 25Is Ragab die prostituut nie ook vrygespreek op grond van wat sy gedoen het toe sy die verkenners weggesteek en hulle met ‘n ander pad laat ontkom het nie? 26’n Liggaam wat nie asemhaal nie, is dood. So is die geloof wat nie tot dade kom nie, ook dood.”
Om by te voeg, dit is indrukwekkend om te besef dat hierdie woorde deur Jesus se aardse broer, Jakobus, geskryf is. Tydens Jesus se aardse bediening wou Jesus se familie, insluitend Jakobus, niks daarmee te doen gehad het nie. Jesus se opstanding uit die dood het so ‘n indruk op Jakobus gehad dat hy een van die stigters van die Christelike Kerk geword het. Hy is ook gedood as gevolg van sy geloof in Jesus Christus (In die dokument: “Inleiding tot Apologetika” kan meer hieroor gelees word www.matthew28.co.za).

Sampson en Pierce gaan voort deur daarop te wys dat daar bewyse bestaan dat Jesus in die herfs gebore is (Meer daaroor in die afdeling oor die Huttefees). Daar word ook geglo dat Sy doop in die herfs plaasgevind het. Na Jesus se doop het hy veertig dae in die woestyn deurgebring om deur die duiwel versoek te word.

Matteus 4:1-2: “1Toe is Jesus deur die Gees die woestyn in gelei om deur die duiwel versoek te word. 2Veertig dae en veertig nagte het Hy niks geëet nie en naderhand het Hy honger geword.”
Sommiges glo dat hierdie veertig dae in die woestyn ooreengestem het met die veertig dae tydperk van Teshuvah (terugkeer of verootmoediging). Dit is die tyd toe Jesus begin het met Sy bediening op aarde, aan die einde van die veertig dae, toe Hy begin het om Sy boodskap te verklaar. 

Matteus 4:17: “Van toe af het Jesus begin preek en gesê: ‘Bekeer julle, want die koninkryk van die hemel het naby gekom.’”
Die Fees van Trompette is een van die drie belangrikste feeste. 1) Paasfees -verteenwoordig die kruisiging van Christus; 2) Pinkster – die uitstorting van die Heilige Gees en dan 3) Fees van Trompette wat duidelik op iets belangriks dui. Paasfees en Pinkster is reeds volbring. Die Fees van Trompette het ‘n profetiese realiteit, dit dui duidelik op ‘n belangrike gebeurtenis van die toekoms. Ons kan slegs die antwoord uit die Woord van God kry om te verstaan wat die Fees van Trompette inhou. Sampson en Pierce (46, p.294) beweer dat dit een van twee gebeurtenisse voorspel: Die wegraping, of die wederkoms van Christus. Kevin Howard (41, p112) wys daarop dat die herfsfeeste almal in vervulling sal kom tydens die wederkoms van Christus.

Om by te voeg, die Woord van God plaas hierdie profetiese realiteit in konteks sodat ons dit kan verstaan. Deur al die eeue, en deur middel van baie outeurs, het die Here Sy verhouding met Israel voorgestel as ‘n liefdesverhouding, ‘n huwelik (bv: Jesaja 54:5; 62:5; Jeremia 2:2; 3:1; 3:6-7; 3:20-21; Esegiël 16:5-7; 16:8, Markus 2:19-20; Johannes 16:20-22). Tydens die huwelik word die Bruidegom en die bruid herenig. Die Woord leer ons ook dat alle nasies deur middel van Israel gered kan word (bv: Deuteronomium 29:1; 26:18-19, Jesaja 42:6; 49:6; 60:3). Indien gekyk word na die gebruike van ‘n antieke Joodse huwelik, kan beter verstaan word met betrekking tot die vereniging van die Kerk (die bruid) met die Bruidegom (die Messias).

Wanneer ‘n man in antieke Israel op trou gestaan het, het hy met ‘n geskenk vir die bruid na die bruid se huis gegaan en ‘n verbond met die bruid se pa aangegaan. Indien die pa die geskenk en die man aanvaar het, het die man ‘n glas wyn geskink. Indien die bruid die man aanvaar het, sou sy die wyn drink en hulle het verloof geraak. Die man sou dan weg gaan en ‘n plek gaan voorberei vir sy bruid. Wanneer die bruid se pa besluit het dat die plek gereed is vir die bruid, gewoonlik een tot twee jaar later, het die bruidegom terug gekom en haar kom steel wanneer niemand dit verwag nie, soos ‘n dief in die nag. Die bruidegom sou dan die bruid vir sewe dae hou by die plek wat hy vir haar voorberei het. Gedurende hierdie tyd sou die pa ‘n fees vier, en die huwelik aankondig. Aan die einde van die sewe dae sou die bruid en bruidegom by die feesviering aansluit en die aandete saam met die gaste nuttig.

Die antieke Joodse huwelik is duidelik verteenwoordigend van die Messias en Sy bruid (Kerk). Die kontrak (verbond) is bevestig tydens die Laaste Avondmaal toe Jesus die wyn saam met Sy dissipels gedrink het.

Markus 14:23-24: “23Toe neem Hy ‘n beker en nadat Hy die dankgebed uitgespreek het, gee Hy dit vir hulle, en hulle het almal daaruit gedrink. 24Hy sê vir hulle: ‘Dit is my bloed, die bloed waardeur die verbond beseël word en wat vir baie mense vergiet word.’”
Kort nadat Jesus dit vir hulle gesê het, het Hy gepraat soos wat enige Joodse bruidegom met sy bruid sou praat (46, p.296), sien Jesus se woorde in Johannes 14:2-3: “2In die huis van my Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is.” 
Sien Jesus se woorde soos getuig in Matteus 24: 43-44: “’43Onthou dit: as die huiseienaar geweet het watter tyd van die nag die dief kom, sou hy wag gehou het en nie toegelaat het dat daar in sy huis ingebreek word nie. 44Om dieselfde rede moet julle ook altyd gereed wees, want die Seun van die mens kom op ‘n uur dat julle dit nie verwag nie.’”
Jesus het dan ook, deur middel van Sy kruisiging, die bruidsprys betaal. Die bruid het steeds die keuse om self te besluit of sy die Bruidegom aanvaar.

Openbaring 19:7-8: “’7Laat ons bly wees en juig en aan Hom die eer gee, want die bruilof van die Lam het aangebreek, en sy bruid het haar daarvoor gereed gemaak. 8God het haar dit vergun om fyn, helder blink klere aan te trek.’ Hierdie fyn klere is die regverdige dade van die gelowiges.”
Bogenoemde is geskryf deur Johannes ongeveer 95 na Christus. Kyk wat het Hosea reeds geskryf ongeveer 720 voor Christus:

Hosea 2:15-19: “15Dié dag, sê die Here, sal jy vir My sê: ‘My man,’ en My nie meer as ‘n Baäl beskou nie. 16Ek sal sorg dat jy die name van die Baäls nie weer noem nie en dat jy hulle nooit weer aanroep nie. 17Dié dag sal Ek vir Israel ‘n ooreenkoms sluit met die wilde diere, die voëls en alles wat op die grond kruip. Ek sal die wapens vernietig en ‘n einde maak aan oorloë in die land sodat daar rus en vrede kan wees. 18Ek gaan jou my bruid maak vir altyd. Ek gaan jou aan My bind deur my weldade en my goeie sorg, deur my liefde en my ontferming. 19Ek gaan jou aan My bind deur my onverbreekbare trou sodat jy aan My, die Here, toegewy sal wees.”
Eskatologie verwys na die studie van die eind tye. Sampson en Pierce (46, p.297-298) behandel hierdie tema onder die titel: Die Kroning van Y’shua, Ons Koning (The Coronation of Y’shua, Our King). Hulle verwys na Joodse eskatologie wat glo dat op die Versoendag, na sesduisend-jaar verloop het, sal die dag van die Here aanbreek. Op daardie dag sal die ramshoring blaas, die regverdiges sal opgewek word, en die kroning van die Koning meemaak. Volgens die Joodse eskatologie sal die hekke van die hemel oopgemaak word op Rosh Hashanah en weer gesluit word op Yom Kippur. Dit kan gesien word in die boek van Openbaring 3:7-11:

“7Skrywe aan die leraar van die gemeente in Filadelfia: So sê die Heilige, die Ware God, Hy wat die sleutel van Dawid het, wat die deur oopsluit en niemand sal dit weer toesluit nie, en dit toesluit en niemand sluit dit weer oop nie. 8Ek weet alles wat julle doen. Kyk, Ek het ‘n deur voor julle oopgesluit en niemand kan dit weer toesluit nie. Ek weet dat julle min krag het, en tog het julle aan my boodskap vasgehou en My nie verloën nie. 9Kyk, ek beskik dat van die lede van die sinagoge van die Satan, die mense wat daarop aanspraak maak dat hulle Jode is, en dit nie is nie, maar lieg – kyk, Ek sal maak dat hulle kom en voor julle kniel en erken dat Ek julle liefhet. 10Omdat julle aan die boodskap van my volharding in lyding vasgehou het, sal Ek julle ook vashou in die tyd van beproewing wat oor die hele wêreld gaan kom om die bewoners van die aarde op die proef te stel. 11Ek kom gou. Hou vas wat julle het, sodat niemand julle kroon wegvat nie.”

Beide die oop deur en die kroon verwys na Rosh Hashanah.

Daniël profeteer ook oor die Messias wat sal terugkeer as Koning. Sien Daniël 7:9-14:

“’9Terwyl ek kyk, is daar trone reggesit, en Hy wat ewig lewe, het op sy troon gaan sit. Sy klere was so wit soos sneeu, sy hare soos skoon wol. Sy troon was van vuurvlamme met wiele van vuur. 10Vuur het uit die troon gestroom en vêrder gevloei. Duisende der duisende het Hom gedien, miljoene het daar voor Hom kom staan. Die hofsitting het begin, en die boeke met die aanklagte is oopgemaak. 11Terwyl ek kyk, is die een dier oor die verwaande gepraat van die horinkie doodgemaak en is sy liggaam vernietig deur dit in die vuur te gooi. 12Ook die ander diere se heerskappy is van hulle weggeneem, maar hulle lewens is nog ‘n tyd lank gespaar. 13My nagtelike visioen het voortgeduur: daar het in die wolke iemand aangekom, iemand soos ‘n menslike wese (Seun van die mens en ook Seun van God – Jesus Christus – Y’shua). Hy het na Hom toe gegaan wat ewig lewe en is voor Hom gebring. 14Aan dié menslike wese is die heerskappy en eer en koningskap gegee sodat al die volke, nasies en taalgroepe hom sou dien. Sy heerskappy is ‘n ewige heerskappy, dit sal nie tot niet gaan nie; sy koningskap sal nie ophou nie.’”

Kyk na Jesus se profesie oor die wederkoms, Matteus 24:30-31: “30Dan sal die teken van die Seun van die mens in die hemelruim verskyn, en al die volke van die aarde sal verslae wees. Hulle sal die Seun van die mens op die wolke van die hemel sien kom met groot krag en majesteit. 31Die groot trompet sal weerklink, en Hy sal sy engele uitstuur om sy uitverkorenes bymekaar te maak uit die vier windstreke, van elke uithoek van die aarde af.”
Kevin Howard (41, p.114-115) wys daarop dat die skrif gereeld verwys na engele of mense wat op trompette blaas. Dit word egter slegs twee-keer genoem dat die Here op die trompet blaas, en beide van hierdie twee kere, is dit die ramshoring (shofar).

Die eerste voorval was by Sinaiberg toe die Here Homself openbaar het van die hemel en voorbereidings getref het om die volk onder die Ou Verbond te bring. Die Shekinah glorie van die Here het afgekom met ‘n vurige storm en die klank van die ramshoring.

Eksodus 19:18-20: “18Die hele Siniaberg het begin rook toe die Here in vuur daarheen afkom; die rook het opgetrek soos die rook van ‘n oond. Die hele berg het ook geweldig geskud, 19en die geluid van die ramshoring het al hoe harder en harder geword. Moses het gepraat, en God het hom in die donderslae geantwoord.”
Die laaste voorval sal wees wanneer die Here die ramshoring gaan blaas met die wederkoms van die Messias. Die Here sal weereens afdaal van die hemel met ‘n storm/wind, wolke tot Sy eer, en die klank van die ramshoring. Kyk hoe het die profeet Sagaria voorspel ongeveer 500 voor Christus:

Sagaria 9:14: “Die Here sal bokant Sy volk verskyn, sy pyl sal soos weerlig uitskiet. Die Here God sal die ramshoring blaas, Hy sal kom in die storms uit die suide.”

Om by te voeg, is dit nie geweldig insiggewend dat al hierdie profete en apostels, oor soveel honderde jare, presies dieselfde visioene ontvang het nie. Dit alles ondersteun deur die werklike gebeurtenis by Sinaiberg waarvan so baie mense getuig, die uitverkore volk, waardeur die Skrif vir ons vasgelê is as gevolg van hulle getuies, en waaruit die Messias gebore is, volgens die profesieë. Dit alles sodat ons vandag kan glo en kan uitsien na die blaas van die tweede ramshoring, deur die Here self!!

Die laaste basuin sal blaas, die Messias sal Homself openbaar in groot krag, en Hy sal die volk voorberei om in die Nuwe Verbond ingebring te word (Jeremia 31:31; Esegiël 20:35-38, Sagaria 13:9).

Kevin Howard gaan voort om sy persepsie van die eind tye te beskryf. Antieke Joodse tradisie leer dat die opwekking van die dooies sal plaasvind op Rosh Hashanah, daarom is baie Joodse grafstene met ‘n ramshoring gegraveer. Beide van hierdie groot gebeurtenisse - die Here se laaste basuingeklank en die opwekking van die regverdiges  - is verbind aan die Wegraping van die Kerk in die Nuwe Testament.

Paulus sê in 1 Korintiërs 15:51-52 as volg: “51Kyk ek maak ‘n geheimenis aan julle bekend: Ons sal nie almal sterwe nie, maar ons sal almal verander word. 52By die laaste trompet sal dit in ‘n oomblik, in ‘n oogknip gebeur, want die trompet sal weerklink, en die dooies sal as onverganklikes opgewek word, en ons sal verander word.”
In een van sy ander briewe 1 Tessalonisense 4:16-17 skryf Paulus: “16Wanneer die bevel gegee word en die stem van die aartsengel en die trompet van God weerklink, sal die Here self uit die hemel neerdaal. Allereers sal dié wat in Christus gesterf het, uit die dood opstaan; 17daarna sal ons wat nog lewe, saam met hulle op die wolke weggevoer word, die lug in, die Here tegemoet. En so sal ons altyd by die Here wees.”
In hoofstukke 8 tot 10 van die boek Openbaring word die “verborge bedoeling van God” geopenbaar met die blaas van die laaste trompet. Sien Openbaring 10:5-7: “5Die engel wat ek op die see en die land sien staan het, het toe sy regterhand na die hemel toe opgelig 6en ‘n eed afgelê by Hom wat tot in alle ewigheid lewe, wat die hemel en wat daarin is, die land wat daarop is, die see en wat daarin is, geskep het. Hy het met ‘n eed bevestig: ‘Daar is geen tyd meer oor nie. 7Op die dag wanneer die sewende engel op sy trompet gaan blaas, sal God se verborge bedoeling met alles bereik word, soos Hy die blye tyding aan sy dienaars, die profete, bekend gemaak het.’”
Ons kan verseker uitsien na die wederkoms van ons Here!!

7. Die Versoendag (Yom Kippur)

Levitikus 23:27-28: “27Op die tiende van die sewende maand is dit die versoendag. Julle moet dan ‘n gewyde byeenkoms hou, en julle moet vas en aan die Here offers bring. 28Niemand mag op hierdie dag werk nie, want dit is die versoendag waarop daar vir julle versoening gedoen word by die Here julle God.”
Dertig dae voor die Fees van Trompette begin die tydperk wat as Teshuvah (terugkeer of berou/verootmoediging) bekend staan. Die tien dae vanaf die begin van die Fees van Trompette tot die Versoendag (Yom Kippur) staan bekend as die Dae van Berou of Dae van Ontsag. Die Versoendag (Yom Kippur) is die hoogtepunt van die tien dae tydperk (Dae van Berou) en word herdenk op die tiende dag van Tishri.

Volgens Sampson en Pierce (46, p.319) is daar drie name vir hierdie fees in die Bybel: 1) Die Versoendag; 2) Die dag van Oordeel; 3) Die Sabbat van Sabbatte.

Die Versoendag is die dag wat die volk Israel deur die Here geoordeel word en die sondes van die volk voor versoening gedoen word. Daar word ook verwys na hierdie dag as die “dag van verlossing”. Dit is ‘n dag van vas, oordenking en reiniging.

Die Versoendag is ‘n herinnering dat die brandoffers wat daagliks, weekliks en maandeliks geoffer is, nie voldoende was tot verlossing van sondes nie. Selfs by die altaar het die aanbidder vêr-weg gestaan van die Allerheiligste (in die Tabernakel en later die Tempel) wat die teenwoordigheid van die Here verteenwoordig het. Op hierdie dag is versoeningsbloed van die offerdier in die Allerheiligste ingebring deur die hoëpriester as verteenwoordiger van die volk.

Die gebruik is ook om wit klere te dra op Versoendag wat daarop wys dat ons sondes so wit soos sneeu gemaak word: Jesaja 1:18: “Kom tog, laat ons die saak met mekaar uitmaak, sê die Here: Al was julle skarlakenrooi van sonde, julle sal wit word soos sneeu. Al was julle purperrooi, julle sal wit word soos wol.” (geskryf ongeveer 700 voor Christus)

Versoendag self wys daarop dat die wet van Moses nie volbring is nie. Daar skort iets. Dit bring nie volmaakte versoening met die Skepper mee nie.

Die apostels wat as dissipels van Jesus as ooggetuies opgetree het, het self gesien hoe die profesieë oor die Verlosser, die Messias, in vervulling kom. Hulle het daaroor getuig sodat ons dit vandag duidelik in die Nuwe Testament kan lees. Die skrywer van die boek Hebreërs  skryf dan ook uit die tyd van die apostels as volg:

Hebreërs 10:1-7: “1Die wet van Moses is slegs ‘n skadubeeld van die weldade wat sou kom, nie ‘n werklike beeld daarvan nie. Voortdurend, jaar na jaar, word dieselfde offers gebring, en tog kan die wet dié wat die offers bring, nooit volkome van sonde vrymaak nie. 2As dié wat offers bring, eens en vir altyd gereinig en nie meer van sondes bewus was nie, sou hulle immers opgehou het om offers te bring. 3Maar nou herinner die offers juis jaar na jaar aan die sondes, 4omdat die bloed van hulle bulle en bokke onmoontlik die sondes kan wegneem. 5Daarom sê Christus met sy koms in die wêreld: ‘Dit is nie diereoffer en graanoffer wat U wou hê nie, maar die liggaam wat U my gegee het. 6Brandoffers en sondeoffers het U nie behaag nie! 7Toe het Ek gesê: Kyk, Ek het gekom, o God, om u wil te doen. In die boekrol is dit van My geskrywe.’”
Hieruit kan gesien word dat die Tien Gebooie wat by Sinai ontvang is vir ons die Wese van God (Die Here) voorgestel het. As gevolg van die sondes van die mens kon die mens nie met die Wese van God vereenselwig nie. Die offers is ingestel om die mens te herinner aan sondes. Dit alles: die Tempel, offers en die feeste, is so gevestig dat dit die gelowige profeties sterk aanspreek deur die werking van die Heilige Gees – dit alles wys na die Messias wat sal kom om dit te vervolmaak. Die Messias het toe ook self gekom outentiek volgens die profesieë, bevestig ook deur Sy eie profesieë dat Hy die Messias is, bevestig dit vêrder deur uit die dood op te staan en Hom aan baie mense te openbaar, en bevestig ook dat die geskrifte oor Hom getuig het (“In die boekrol is dit van My geskrywe”) – ons het die Wese van God self op die aarde kon sien in die Seun van God – Jesus Christus. Ons kon Hom sien, en verstaan, binne ons menslike verwysingsraamwerk – Die Seun van die Mens. Die Messias het verlossing bewerkstellig deur dit vir die kinders van God moontlik te maak om ‘n persoonlike verhouding met die Here te hê – Die Dienaar van God.

Die apostel Paulus getuig as volg: Kolossense 2:9-12: "9In Hom is die volle wese van God beliggaam, 10en in verbondenheid met Hom deel julle in sy volheid. Hy is die hoof oor elke mag en gesag. 11Deur julle verbondenheid met Hom is julle ook besny, nie met die besnydenis wat deur mense verrig word nie, maar met die besnydenis deur Christus, en dit bestaan in die wegneem van die sondige natuur van die mens. 12Dit het by die doop gebeur deurdat julle toe saam met Hom begrawe is. Deur julle verbondenheid met Hom is julle ook saam met Hom opgewek, omdat julle geglo het in die krag van God wat Hom uit die dood opgewek het."
Johannes getuig wat hy Jesus hoor sê het aan die Fariseërs in Johannes 5:36-40: “36Maar Ek het getuienis wat nog gewigtiger is as die van Johannes. Die werk wat die Vader My gegee het om te voltooi en waarmee Ek nou juis besig is, lê oor My getuienis af en bevestig dat die Vader My gestuur het. 37En die Vader wat My gestuur het, het ook oor My getuienis afgelê. Sy stem het julle nog nooit gehoor nie en sy gestalte ook nie gesien nie. 38En sy woord lewe nie werklik in julle nie, omdat julle nie in die Een glo wat Hy gestuur het nie. 39Julle ondersoek die Skrif, omdat julle dink dat julle die ewige lewe daarin kry. En dit is juis die Skrif wat oor My getuig. 40Tog wil julle nie na My toe kom sodat julle die lewe kan kry nie.”
Ons kan nou beter verstaan wat in Hebreërs 7:19 gesê word: “Die wet het nie volmaaktheid bewerk nie. Aan die ander kant het ‘n beter hoop ingetree, waardeur ons tot God nader.”
Soos reeds genoem het die Hoëpriester eenkeer per jaar, op Versoendag, die Allerheiligste van die Tempel binne gegaan om vergifnis vir die volk se sonde te bekom. Die binnekant van Salomo se Tempel was in drie dele ingedeel: 1) Die Voorportaal; 2) Die Heiligdom en 3) Die Allerheiligste. In die Allerheiligste het die Ark van die Verbond gestaan wat die kleitablette bevat het waarop die Tien Gebooie geskryf was. Dit was dieselfde kleitablette wat Moses van die Here op die berg Sinai ontvang het.

Die hoëpriester het spesiale klere aangetrek vir die geleentheid en het dan ook eers ‘n offer aan die Here gebring vir sy eie sonde, en vir die priesterskap, voordat hy die Allerheiligste binne gegaan het. Die hoëpriester het dan die wierookvat gevul met warm kole van die altaar en dan wierook daarop geplaas. Die wierook het ‘n wolk gegeurde rook veroorsaak wat dan die genadetroon bedek het. Die genadetroon is verteenwoordig deur die deksel van die Verbondsark. Bloed van die offerdier (jong os) is dan besprinkel op die genadetroon en ook op die grond voor die Verbondsark om dit sodoende te reinig van verderf.

Die vuuroffers wat geoffer is was sewe manlike lammers, elk ‘n jaar oud; ‘n jong bul; en ‘n ram. Die sondeoffer was een manlike bok. Die hoëpriester het drie-en-veertig keer tussen die binnehof en die heiligdom beweeg op hierdie dag om verskillende, geskrewe take te verrig. (46, p.322)

Die hoëpriester het ook op Yom Kippur tien keer die Naam van God aangeroep. Ses-keer met die os, drie keer met die manlike ram en eenkeer met die loting (die bepaling van die lot van die twee bokke, een vir God en een vir Azazel). Elke keer wanneer die Naam van God aangekondig is, het almal wat naby die hoëpriester was op hulle gesigte neergeval en die wat vêrder weggestaan het, het dan beaam en gesê: “Geseënd is Sy Naam wie se wonderlike koninkryk bestaan vir ewig en ewig”. Niemand het uit hulle posisies uit beweeg totdat die hoëpriester weg beweeg het nie (46, p.324).

Moderne Jode beskou die getal tien as verteenwoordigend tot volmaaktheid en die fokus is op die heiligste dag van die jaar. Die belying van sonde (Viddui) begin met onderdompeling (doop) van berou (oor sonde) wat tien keer op Yom Kippur herhaal word. Laasgenoemde word gedoen om ooreen te stem met die tien keer wat die hoëpriester oorspronklik (in die tyd van die Tabernakel en later die Tempel) die Here se Naam aangeroep het om sodoende vergifnis van sonde te soek vir die volk op Yom Kippur (ook verwys na Yom HaKipurrim). Yom HaKipurrim herdenk ook die Tien Gebooie. 

Op die aand van Yom Kippur (in Westerse konteks die vooraand) word ‘n spesiale ete voorberei wat geneem word voor sonsondergang. Die Jode begin dan vas vir ten minste 25-uur om sodoende te kan fokus op die geestelike en nie die fisiese nie. Nadat die ete geëet is, word kerse aangesteek om die Versoendag binne te sien. Leerskoene word vervang met nie-leerskoene of pantoffels. Op hierdie stadium seën families ook hulle kinders voordat daar na die sinagoge toe vertrek word. Die Versoendag begin dan, soos die weeklikse sabbat, teen sononder waartydens ‘n lang aanddiens gehou word, met die Kol Nidre en ook ander dienste gedurende die dag. Die ramshoring word geblaas om die mense byeen te roep vir die diens. Wit klere word gewoonlik gedra en die gewoonte is om mekaar te groet met die woorde: “Gemar Hatimah Tovah”  wat beteken: Mag jy finaal verseël word (in die Boek van die Lewe) (46, p326).

Die Here het Hom altyd daaraan verbind met ‘n verlossingsplan vir die mens. Ware verlossing kan slegs gesien word in konteks tot ‘n volmaakte verhouding tussen die mens en sy Skepper. ‘n Volmaakte verhouding is die van ‘n liefdesverhouding wat bestaan uit vrye keuse van beide partye en waar beide partye optree om nie die ander party se wese te probeer skend nie. Die Here het duidelik Sy wil en Wese aan die mens bekend gemaak, maar die mens se eie sonde het hom verblind.

Sien 1 Konings 14:22-24: “22Juda het gedoen wat verkeerd is in die oë van die Here, en deur die sondes wat hulle gedoen het, het hulle die Here meer uitgetart as wat hulle voorvaders gedoen het. 23Hulle het vir hulle hoogtes gebou en klippilare en gewyde pale opgerig op elke hoë heuwel en onder elke groen boom. 24Daar was selfs manlike tempelprostitute in die land. Die hele Juda het dieselfde afskuwelike sondes gedoen as die nasies wat deur die Here verdryf is om vir die Israeliete plek te maak.” (Geskryf ongeveer 925 jaar voor Christus)

Dit is duidelik dat die Here die hele mensdom sou moes uitwis indien Hy volkome van boosheid wou ontslae raak. Dit sou ook nie sin maak om die mens te skep sonder die vermoë tot vrye keuse nie. Die Bruidegom (die Here) se verlossingsplan het egter Sy bruid (gelowiges) reeds van die begin van alle tye af, buite hulle eie verwysingsraamwerk, ingesluit. Die Priesterorde (besin Melgisedek) is reeds voor Abraham ingestel en die Messias het as die ware Hoëpriester buite konteks van die levitiese, en menslike, beperkinge as Seun van God verlossing bewerkstellig vir almal wat in Hom glo. Die Messias het nou Self die offer geword en wet van Moses volbring. Die wet word nou nie meer aangehang nie maar wel ‘n ware verhouding met ons Skepper deur geloof in die Messias, Jesus Christus.

Die bloed van die Messias het gevloei sodat die Here na die gelowiges kyk in konteks tot hulle geloof in die Verlosser, en nie hulle sonde nie. Selfs die Naam van die Here, Jehovah (Yahweh), “Die Here (Lord)”, beteken Verlossing (reeds in Genesis 2:4 aan ons bekend gestel as die Skepper van hemel en aarde)! Dink bietjie mooi hieroor: Die Skepper met die Naam wat verlossing beteken stel Homself aan die mensdom bekend as die Skepper en Sy Naam beteken alreeds Verlossing! Dit wys duidelik op ‘n soewereine God en Verlosser. 

Hebreërs 9:11-12: “11Maar Christus het gekom as Hoëpriester van die weldade wat nou verwesenlik is. Hy dien in die verbondstent wat groter en volmaakter is en nie deur mense gemaak is nie, dit wil sê wat nie tot hierdie wêreld behoort nie. 12Met sy eie bloed en nie met dié van bokke en kalwers nie, het Hy net een maal die heiligdom binnegegaan en ‘n ewige verlossing tot stand gebring.”
Hebreërs 9:24-28: “24Christus het nie ingegaan in ‘n heiligdom  wat deur mense gemaak is en net ‘n namaaksel van die ware is nie. Nee, Hy het in die hemel self ingegaan om nou ter wille van ons voor God te verskyn. 25Hy het nie ingegaan om Homself herhaaldelik te offer nie, soos die Hoëpriester elke jaar die Allerheiligste binnegaan met bloed wat nie sy eie is nie. 26Dan sou Christus immers herhaaldelik moes gely het, reeds van die skepping van die wêreld af. Maar nou het Hy net een keer in die voleinding van die tye verskyn om deur sy offer die sonde weg te neem. 27’n Mens is bestem om net een maal te sterf, en daarna kom die oordeel. 28So is Christus ook net een maal geoffer om die sondes van baie weg te neem. As Hy die tweede keer verskyn, kom Hy nie in verband met sonde nie, maar om verlossing te bring vir dié wat Hom verwag.”   

Die Ou Testamentiese offers spreek profeties van die Messias wat deur Sy versoeningsdood verlossing gebring het uit die werke van die duisternis. Toe Jesus sterf aan die kruis, het die voorhangsel in die tempel middeldeur geskeur. Die voorhangsel het die Heilige en die Allerheiligste in die Tempel geskei. Die Allerheiligste, wat slegs eenkeer per jaar deur die hoëpriester (op Versoendag) ingegaan is, is nou deur die dood van die Messias oopgestel vir alle gelowiges. Die gelowige hoef nie meer eenkant te staan nie. Alle gelowiges kan nou self die Troon van God nader deur geloof in die versoeningsdood van Jesus Christus.

Matteus 27:50-55: “50Jesus het toe weer hard uitgeroep en die laaste asem uitgeblaas. 51Op daardie oomblik het die voorhangsel van die tempel van bo tot onder middeldeur geskeur. Die aarde het geskud, en die rotse het uitmekaar gebars. 52Grafte het oopgegaan, en baie gelowiges wat dood was, is opgewek, 53en hulle het uit hulle grafte uitgegaan. Na Jesus se opstanding het hulle in die heilige stad gekom, waar hulle aan baie mense verskyn het. 54Toe die offisier en die soldate wat saam met hom vir Jesus bewaak het, die aardbewing sien en die dinge wat gebeur, het hulle baie bang geword en gesê: ‘Hierdie man was werklik die Seun van God.’ 55Daar was ook baie vroue wat op ‘n afstand gestaan en kyk het. Dit is hulle wat vir Jesus van Galilea af gevolg en vir Hom versorg het. 56Onder hulle was Maria Magdalena, Maria die moeder van Jakobus en Josef, en die moeder van die seuns van Sebedeus.”
Sampson en Pierce (46, p.330) wys daarop dat die skeur van die voorhangsel bevestig het dat Jesus Christus die nuwe Hoëpriester en Lam van God is. Daar hoef nie meer jaarliks boetedoening vir ons sondes gedoen te word nie. Jesus het nou op ‘n nuwe lewende wyse die hemel binne gegaan, die ware Allerheiligste. Hier woon Hy nou vir ewig waar Hy instaan vir die sondes van die gelowiges.

Nadat die hoëpriester die heiligdom en die altaar gereinig het met die bloed van die os, het hy beweeg na die oostelike gedeelte van die binnehof. Hier het twee bokke (goats) vir hom gewag. Voor die bokke was daar ‘n houer waarin twee lote geplaas is. Die een loot was gemerk as “Vir God” en die ander een as “Vir azazel” (scapegoat). Die hoëpriester het dan die lote getrek en een voor elke bok geplaas. Die een wat “Vir God” gekry het, is geoffer. Die een wat as “Vir azazel” aangewys is, het die hoëpriester sy hande op die bok se kop geplaas en die volk se sonde is oor hom uitgespreek en erken. Daarna is die bok die woestyn ingestuur om simbolies die sondes van die volk weg te neem. Op dieselfde wyse is Jesus voor Pilatus gebring en is geoffer om sodoende die sondes van die gelowiges te dra. Jesus het die verantwoordelikheid opgeneem van beide die bokke soos wat die twee bokke nodig was vir een offer (Sien Levitikus 16:7-10, 21-22). Jesus is geoffer en het ook die sondes van die gelowiges weggeneem. Die een bok is geoffer (dood van die Messias) en die ander bok is vrygelaat (die opstanding van die Messias uit die dood).

Die gewoonte was om ‘n stukkie rooi wol aan die horing van die vrygelate ram vas te maak. Indien die wol se kleur verander na wit, was dit ‘n teken dat die Here die volk se sondes vergewe het. Die priesters het ook ‘n stukkie rooi wol aan die buitedeur van die Tempel vasgemaak. Indien dit na wit verander het, was hulle opgewonde. Indien nie, was hulle baie hartseer en skaam (46, p.331).

Ongeveer 740 jaar voor Christus skryf Jesaja in Jesaja 1:18: “Kom tog, laat ons die saak met mekaar uitmaak, sê die Here: Al was julle skarlakenrooi van sonde, julle sal wit word soos sneeu. Al was julle purperrooi , julle sal wit word soos wol.”
Joodse literatuur wys daarop dat die Shekinah glorie van God die tempel reeds verlaat het veertig jaar voordat die tempel verwoes is. Drie tekens was daar om dit te bevestig: 1) Die westelike kandelaar van die Menorah het geweier om deurlopend te brand, 2) Die deure van die tempel het self oopgegaan, 3) Die rooi wol het nie meer bonatuurlik wit geword nie. Hierdeur het die volk gesien dat die bloed van die offerdiere nie meer kon instaan vir die sondes van die volk nie. Dit is gedurende hierdie selfde jaar wat Jesus Sy bediening op aarde begin het! (46, p.331).  Die tempel is 70 jaar na Christus verwoes. Jesus is ongeveer 33 na Christus gekruisig. Jesus se bediening het 3 jaar voor Sy kruisiging begin.

8. Huttefees (Fees van Tabernakels) (Sukkot)

Levitikus 23:33-34: “33Die Here het vir Moses gesê: 34’Sê vir die Israeliete: Van die vyftiende van die sewende maand af moet julle sewe dae lank die huttefees vier tot eer van die Here.’”

Die Fees van Tabernakels begin op 15 Tishri, vyf dae na die Versoendag, en hou vir sewe dae aan tot 21 Tishri (September/Oktober). Die woord “Sukkot” verwys na tente, of tydelike voorwerpe van verblyf. Dit herinner aan die verblyf in die woestyn nadat die Israeliete uit Egipte getrek het. In kontras met die Versoendag (Yom Kippur) is die Fees van Tabernakels ‘n fees van groot vreugde. 
Levitikus 23:42-43: “42Sewe dae lank moet julle in hutte woon, alle gebore Israeliete moet dan in hutte woon. 43Die doel daarmee is dat julle nageslag moet weet dat Ek die Israeliete in hutte laat woon het toe Ek hulle uit Egipte laat trek het. Ek is die Here julle God.”

Sampson en Pierce (46, p.345) wys daarop dat Sukkot die Israeliete aan die volgende herinner het:

Die slegte en verlore omstandighede waarin die volk hulle bevind het (in Egipte as slawe werk) en dat die Here hulle daaruit gered het.

Dat die Here vir hulle hutte gegee het om in te bly (in die woestyn/wildernis) en dat die Here vir Hom ‘n tabernakel tussen hulle gebou het. Die Here het ook na hulle omgesien en hulle beskerm deur ‘n wolk vir beskerming teen die son oor hulle laat hang het. Die Here se oorsponklike genade oor hulle en hulle voorvaders moet vir altyd in gedagte gehou word. Op die agste dag het hulle weer teruggekeer na hulle eie huise en het dit weer waardeer nadat hulle vir sewe dae in tente/hutte gebly het.

Dit gaan dus oor verlossing met die fokus op die vergewing van sondes. Volgens oorlewering is daar gedurende hierdie fees groot kerse/lampe gebou wat gereeld deur jong mans (wat op lere geklim het) met olie gegooi is om dit aan die brand te hou. Dit het die hele stad verlig. Die mans het rondom dit gedans en Psalms, en lofliedere, gesing met fakkels in hulle hande.

Buiten baie offers wat tydens die fees gebring is, was water ook ‘n baie belangrike deel van Sukkot. Die priester het die mense geleer oor gedeeltes uit die Skrif wat handel oor water. Daar is ook water geskep met goue houers uit die fontein van Siloam en na die Tempel gebring. Die priester het dan die water oor die altaar uitgegooi om sodoende Israel se dankbaarheid te toon vir die reëns wat geval het gedurende die seisoen. Daar is dan ook gebid vir reëns vir die volgende seisoen. Op hierdie stadium is daar dan ook gelees uit Jesaja 12:1-3: “1Op daardie dag sal jy sê: ‘Ek loof U, Here! U was kwaad vir my, maar U is nou nie meer kwaad nie en U het vir my uitkoms gegee. 2God is my redder; Ek vertrou op Hom, ek is nie meer bang nie. Die Here my God is my krag en my beskerming; Hy is my redder.’ 3Met blydskap sal julle water skep uit die fonteine van redding.”
Laasgenoemde is nie net gedoen om reën van die Here te smeek nie, maar ook om die volk te herinner aan die Messias wat sal kom en Sy Heilige Gees op die mense sal uitstort (46, p.348).

Hedendaagse Jode doen nie meer offers nie omdat die tempel nie meer bestaan nie. Hulle onderhou die Lulav (Vier Spesies). Sien Levitikus 23:40: “Op die eerste dag moet julle sitrusvrugte neem saam met palmblare en takke van digte bome en rivierwilgers, en dan moet julle sewe dae lank met vreugde feesvier by die heiligdom van die Here julle God.”
In Nehemia 8:15-16 kan gelees word hoe Esra die feeste weer ingestel het na die ballingskap, geskryf ongeveer 400 jaar voor Christus: “15Hulle vind toe in die wet geskrywe dat die Here deur Moses opdrag gegee het dat die Israeliete in hutte moet woon vir die duur van die fees in die sewende maand, 16en dat hulle die oproep moet maak en dit in al die stede en in Jerusalem moet laat afkondig: ‘Gaan na die berge toe en bring olyftakke, olientakke, mirtetakke, palmtakke, takke met digte blare om hutte te maak soos dit voorgeskryf is.’”
Hierdie takke is dan op spesifieke maniere vasgehou en gewaai terwyl hulle in ‘n sirkel om die altaar beweeg. Daar is dan ook gebede gedoen vir die Here se seën en elke gebed eindig met die woord: Hoshana (red asseblief of red nou).

Reeds ongeveer 500 jaar voor Christus is deur Sagaria geprofeteer dat nasies sal kom om die Here te loof op die Fees van Tabernakels: Sagaria 14:16: “Al die mense wat oor is uit die volke wat teen Jerusalem opgetrek het, sal jaar na jaar kom om die Koning, die Here die Almagtige, te aanbid en om huttefees te vier.”
Jesus Christus het ook aan die Fees van Tabernakels (huttefees) deelgeneem deur tydens die fees mense te leer. Op dieselfde dag dat die priesters die water op die altaar sou uitstort, het Jesus die volgende aangekondig: Johannes 7:37-38: “37Op die laaste dag, die groot dag van die huttefees, het Jesus daar gestaan en uitgeroep: ‘As iemand dors het, laat hy na my toe kom en drink! 38Met die een wat in My glo, is dit soos die Skrif sê: Strome lewende water sal uit sy binneste vloei.’”
Wonderlik is dit om te lees wat Jesus vir die Samaritaanse vrou gesê het in Johannes 4:14: “Maar wie van die water gedrink het wat Ek hom sal gee, sal in alle ewigheid nooit dors kry  nie. Nee, die water wat Ek hom sal gee, sal in hom ‘n fontein wees met water wat opborrel en vir hom die ewige lewe gee.”
Soos wat die groot lamp en fakkels en kerse die stad verlig het tydens huttefees, so is Jesus Christus die Lig vir die wêreld. Johannes 8:12: “Op ‘n ander keer het Jesus vir die mense gesê: ‘Ek is die lig vir die wêreld. Wie My volg, sal nooit in die duisternis lewe nie, maar sal die lig hê wat lewe gee.”
Ons vleeslike liggame is tydelike liggame waarin ons woon. Ons hoop is op die ewige. Kyk na Jesus se woorde in Johannes 14:2-3: “2In die huis van My Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is.”
Indien jy nog steeds getwyfel het oor hoe ons beter met die Wese van God in aanraking kan kom, kyk vêrder na die woorde van Jesus. Jesus wat die Lam is wat geslag is tot ons redding en vergifnis van sondes. Jesus wat die wet vervang het, die wet wat oorspronklik die wil van God voorgehou het. Jesus wat volgens die profesieë gekom het en aan die kruis gesterf het voor duisende ooggetuienisse en uit die dood opgestaan het en Homself aan tot honderde mense op ‘n slag openbaar het na Sy opstanding. Johannes 14:6-7: “6Jesus het vir hom gesê: ‘Ek is die weg en die waarheid en die lewe. Niemand kom na die Vader toe behalwe deur My nie. 7As julle My ken, sal julle my Vader ook ken. En van nou af ken julle Hom en sien julle Hom.’”
Ons ken nou die Wese en die wil van God deur die Messias Jesus Christus. Sy verlossingswerk het die Israeliete uit Egipte van slawerny verlos, so ook het die Messias ons verlos van ons sondes sodat ons kan uitsien na die ewigheid in die Heilige Koninkryk van God.

Die Evangelie van Jesus Christus leer ons om nie gebind te wees aan die aardse dinge nie. Ons moet deur die geloof gefokus bly op die Here se Koninkryk.

Sampson en Pierce (46, p 353) wys daarop dat die geboorte van Jesus Christus heel waarskynlik gedurende huttefees plaasgevind het. Johannes die Doper is gebore gedurende paasfees. In Lukas 1:26-33 kan gelees word dat die Heilige Gees Maria bevrug het 6 maande na die swangerskap van Johannes die Doper se ma, Elisabet. Indien Hanukkah (8-dae) en nege maande swangerskap ingereken word, bring dit ons by huttefees.

